Mblidhet kryesia e degës së PD-së Berat
Sekretari i PDSH-së Flamur Noka drejtorëve: Largoni të korruptuarit dhe të paaftët! Mbani në punë specialistët e aftë, pavarësisht nga bindjet politike. Ata drejtues që nuk do të realizojnë një reformë të tillë do të largohen nga drejtimi.
Ditën e premte më 26 maj 2006 është zhvilluar mbledhja e kryesisë së degës së PD-së Berat. Mbledhja është zhvilluar në dy séance. Në seancën e parë kanë marrë pjesë drejtorët e ndërmarrjeve dhe institucioneve, anëtarë të strukturave të PD-së, të cilët kanë raportuar në kryesi për nivelin e shërbimeve ndaj qytetarëve që realizohet nga drejtoritë dhe institucionet që ata drejtojnë. U theksua se shërbimi ndaj qytetarëve është përmirësuar ndjeshëm,falë edhe punës së mirë dhe profesionale të bërë nga këta drejtues. I deleguari i selisë blu qe z.Flamur Noka, sekretar organizativ i PDSH-së. Zoti Noka kërkoi nga drejtuesit e rinj një zotim edhe më të madh në rritjen e  përmirësimin e shërbimit ndaj qytetarëve. Ai kërkoi largimin e menjëhershëm të të korruptuarëve dhe të të paaftëve që kanë mbushur zyrat gjatë qeverisjes së kaluar. Sekretari Noka


Ka theksuar se duhen mbajtur në punë dhe duhet të inkurajohen të gjithë specialistët e aftë dhe të ndershëm, pavarësisht nga bindjet e tyre politike, ata janë vlera për shoqërinë.


Burime të pakonfirmuara nga ky takim shtojnë se një nga pjesëmarrësit e takimit sulmoi prefektin e qarkut Roland Bejko, i cili nuk ishte në këtë takim. Prefekti Bejko u akuzua nga ky pjesëmarrës se nuk ka bërë reformë të thellë në institucionin e prefekturës, se nuk pyet vartësit për veprimet e tij, 


Burimet shtojnë se ka qënë i fortë reagimi i deputetit Xheka, i cili ka thënë se Prefekti  Roland Bejko është një më të suksesshmit prefekt në vend, falë ideve dhe veprimit të tij, profesionalizmit dhe njohjes ligjore që ka. Falë veprimit të tij janë shkundur nga myku mjaft institucione, njësi të pushtetit vendor etj. Falë veprimit të tij po njihet dhe respektohet ligji nga qytetarët dhe drejtuesit e të gjithë rangjeve në qarkun e Beratit.
PD-ja  e Beratit pa kryetar
Debat i ashpër midis sekretarit Noka dhe një anëtari të kryesisë së degës. “Ti je shkaktari i situatës së rëndë në degën e PD-së  Berat”, i është drejtuar z.Noka anëtarit të kryesisë së degës së PD-së 

Burime tepër të rezervuara nga kryesia e degës së PD-së Berat bëjnë të njohur se pjesa e dytë e mbledhjes ka qënë më nxehtë. Z. Dritan Haznedari ka njoftuar kryesinë për dorëheqjen e tij të pakthyeshme. Sekretari Noka ka sjellë konsideratat më të larta të kryetarit Berisha për Haznedarin. Ai e quajtur Dritan Haznedarin si kryetarin më të suksesshëm që dega e PD-së Berat ka patur gjatë gjithë viteve. Konsiderata e lartë e kreut të selisë blu, z.Berisha, është kundërshtruar nga një anëtar I kryesaisë së degës, i cili ka sulmuar ashpër Haznedarin. Nuk ka vazhduar fort gjatë akuza e tij, sepse është ndërprerë nga sekretari organizativ i PDSH-së, zoti Noka, i cili ka sjellë konsideratat më të larta të kryetarit Berisha për Haznedarin dhe ka akuzuar anëtarin e kryesisë në fjalë si shkaktarin kryesor të agravimit të situatës në degën e PD-së Berat që çoi në dorëheqjen e kreut të degës Haznedari.


Më pas u kalua në propozimet për lidershipin e degës së PD-së. Pati dy alternativa që u mbrojtën nga dy grupe të mëdha në kryesi: Dega e PD-së të udhëhiqet nga kryesia deri në konferencën e degës dhe të caktohet një kryetar me komandim nga selia blu, i cili do të drejtojë deri në konferencën zgjedhore.


Selia blu do të vendosë në ditët që vijnë për variantin më të mirë.



Lajmetari
Mësuesi 60- vjeçar ngacmonte nxënësit edhe gjatë orëve të mësimit
Pranga mësuesit, ngacmonte seksualisht fëmijët

Prindërit e dy vajzave që mësonin në këtë shkollë kanë bërë denoncimin në polici

Taip Çela ka qenë drejtor i Muzeut Historik në Çorovodë dhe aktualisht është kryetar i shoqatës së familjeve të “Dëshmorëve të Atdheut” të Skraparit
Policia e Skraparit ka arrestuar dje mësuesin 60 -vjeçar, Taip Çela, pasi është denoncuar për ngacmimin seksual të fëmijëve të shkollës 9-vjeçare, “Karaman Ylli” në qytetin e Çorovodës. Mësuesi i letërsisë, Taip Çela, është paditur në polici nga familjet e dy vajzave të vogla që mësonin në shkollë. Urdhrin për arrestimin e tij e ka lëshuar prokuroria, e cila e ka vënë mësuesin nën akuzën e “kryerjes së veprave të turpshme.” Nxënësit e shkollës i kanë thënë policisë se mësuesi i prekte në vende të turpshme prej shumë kohësh, por deri tre ditë më parë, nuk e kishte denoncuar askush.

Denoncimet

Shefi i komisariatit të Skraparit, Kudret Strumi, tha dje për “Shekulli”-n, se Çela është denoncuar në polici tre ditë më parë nga prindërit e dy fëmijëve të shkollës 9-vjeçare “Karaman Ylli” në qendër të qytetit të Çorovodës. Ata kanë deklaruar se mësuesi Çela, i ngacmonte fëmijët edhe gjatë orëve të mësimit. Vajzat e shkollës kishin kohë që u ishin ankuar prindërve të tyre, por këta të fundit kishin nguruar ta denonconin mësuesin e njohur. Përpara ekspertëve të policisë, vetëm dy nga këta prindër, pranuan ta denoncojnë atë me shkrim. Prindërit e një vajze të klasës së gjashtë dhe ata të një vajze tjetër në klasën e tetë të kësaj shkolle, kanë bërë denoncimin në prokurori. Pas këtyre denoncimeve, ekspertë të policisë, kanë venë në dijeni prokurorin e rrethi gjyqësor të Skraparit, Tasim Puci. Taip Çela ka qenë Drejtor i Muzeut Historik në Çorovodë dhe aktualisht është kryetar i shoqatës së familjeve të “Dëshmorëve të Atdheut” të Skraparit. Nxënëset e kishin denoncuaar atë disa herë tek drejtoresha e shkollës, por ai nuk e ka pranuar akuzën përpara saj. 


Arrestimi

Arrestimi i mësuesit të gjuhës dhe letërsisë u bë me një urdhër-arresti të firmosur në orët e para të ditës së djeshme nga prokurori i rrethit të Skraparit,Tasim Puci. Pas këtij urdhër-arresti, një furgon i policisë kriminale, në orën 11.20 minuta të ditës së djeshme, ka mbërritur në shkollën 9-vjeçare. Mësues e nxënës në këtë kohë ishin ende në pritje të fillimit të orës së tretë të mësimit. Policia i ka vënë prangat mësuesit në prani të kolegëve të tij. Taip Çela është dërguar për pak kohë në birucat e komisariatit të Skraparit dhe pas 30 minutash ai është nisur me të njëjtin furgonë policie drejt Beratit. Çela ka mbërritur në ambiente të drejtorisë së policisë së Beratit, në orën 14.00 të ditës së djeshme dhe pas dhjetë minutash ndaj tij është firmosur masa e “arrestit në flagrancë” për “veprime të turpshme ndaj nxënëseve të tij” në shkollës 9 –vjeçare “Karaman Ylli”. Çela rrezikon deri në pesë vjet burgim për këto akuza dhe heqjen e të drejtës së mësimdhënies.

Drejtoresha: Dhashë dorëheqjen, 

e kisha detyrim moral 

Drejtoresha e shkollës 9-vjeçare, Nazike Dingo, ka dhënë dorëheqje nga detyra dhe thotë se e ka ndjerë si detyrim moral këtë veprim. “E pashë të rrugës të jepja dorëheqjen, pasi e ndiej si përgjegjësi morale. Kam 33 vjet mësuese, dhe 27 vjet drejtuese në arsim, ndërsa në këtë shkollë, kam 8 vjet që jam drejtore. Ngjarjen e rëndë dhe të pamoralshme e mësova në datën 23. Në zyrë më erdhën dy nxënëse me mësueset kujdestare dhe më treguan se mësuesi na ka prekur në vende të turpshme. Po atë ditë, në zyrë më erdhi edhe një tjetër mesues me një nxënës, për të njëjtën ankesë, të cilit i ktheva të njëjtën përgjigje. Thirra mësuesin dhe i tërhoqa vemëndje, ndërsa u shokova pasi nuk më besohej. Ngjarja rrodhi shumë shpejt, pasi në polici kishin bërë kallzim prindërit e nxënësve. Veprimi më shokoi dhe të nesërmen shkova në Drejtorinë Arsimore dhe i paraqita dorëheqjen me shkrim drejtorit të arsimit, zotit Dosti. Por më pas në drejtorinë e shkollës, erdhi drejtori i arsimit, Dashi Dosti, dhe para kolektivit të 23 mësuesve, pezulloi mësuesin Taip Çela, për të cilin ishte bërë denoncimi në polici”,- tha Nazike Dingo.

Dosti: Shkarkova mësuesin, sapo më njoftuan prindërit

Drejtori i Arsimit në rrethin e Skraparit, Dashi Dosti, thotë se sapo është njoftuar nga prindërit e vajzave të ngacmuara, ka pushuar menjëherë nga puna, mësuesin Taip Çela dhe ka shkarkuar nga detyra Drejtoreshën e Shkollës, Nazike Dingo. “Pasditen e ditës së mërkurë, më erdhi në zyrë një prind nga fshati Orizaj dhe i alarmuar më tha, se mësuesi i letërsisë, Taip Çela, kishte disa ditë që i ngacmote vajzën duke e prekur në vende të turpshme. U shokova dhe menjëherë thirra punonjësen e kuadrit dhe përgatita vendimin për pezullimin e mësuesit Taip Çela nga mësimdhënia dhe vendimin për shkarkimin e drejtoreshës së shkollës, Nazike Dingo.


 Po atë pasdite, lajmërova me 24.05.06 të vinte drejtoresha e shkollës. Ajo erdhi në Drejtorinë Arsimore dhe të nesërmen më paraqiti dorëheqjen me shkrim. Rreth orës 09:00, të dy ditëve më parë, shkova në shkollë dhe mes kolektivit të shkollës, u komunikova vendimet e Drejtorisë Arsimore”,- thotë Dosti
Sulo Gozhina
.
Nisin hetimet për vdekjen e Mimoza Mançes 

në shtëpinë e lindjes Berat
Të rinisin hetimet për të përcaktuar shkaqet e vdekjes së Mimoza Mances, 32 vjeçares nga fshati Otllak i Beratit. Ky ka qënë vendimi që ka dhënë dje gjykata e Beratit, pas një kallzimi që është bërë nga familjarët e saj. Gjykata me gjyqtar Nazmi Trokën, pas katër seancash, ka konstatuar se ka pasur parregullsi në dosjen e hetimit që kishte të bënte me akuzën që familjarët kanë bërë ndaj mjekut Julian Ebibaj. Hetimet për vdekjen e Mances në datë 17 gusht 2004 filluan me vonës në muajin dhjetor 2004, pas insistimeve të familjarëve të saj, ndërsa janë mbyllur në dhjetor të vitit 2005 pa njoftuar askënd që ishte i interesuar për të. Pasi familjarët e viktimës kanë paraqitur ankesa në Prokurorinë e Përgjithëshme dhe tek kryeministri Berisha, atyre u është njoftuar më datën 04 prill 2006 se hetimi ishte mbyllur në dhjetor të vitit 2005. 


Ky ka qënë shkaku që familjarët kanë kërkuar që vendimi i prokurorisë të rrëzohej nga gjykata dhe pas katër sancash dje në seancën e pestë gjykata ka parë të drejtë pretendimet e familjarëve të viktimës duke urdhëruar rinisjen e hetimeve. 









Lajmetari
Kronika e  Beratit    
Persona te armatosur dhe të maskuar janë rikthyer në rrugët e qytetit të Beratit dhe vetëm dy net më parë kanë tentuar të grabisin një dyqan. Burime pranë policisë së Beratit thanë se një person i armatosur dhe i maskuar ka tentuar të grabisë dyqanin e Robert Mujos në lagjen “30 -vjetori” në qytetin e Beratit, rreth orës 21:30 minuta të mbrëmjes së premte. Personi është futur në dyqan dhe ka kërcënuar me armë pronarin e tij që t’i jepte paratë që kishte fituar gjatë ditës. Pronari ka refuzuar që t’i jepte paratë dhe ka filluar të përleshet me të në dyqan. Zënka ka zgjatur për disa minuta dhe personi i maskuar, kur ka parë se e kishte të pamundur ta grabiste ka shkrehuar automatikun model 54. Për mrekulli pronari ka arritur ta ngrejë lart automatikun dhe plumbat kanë qëlluar në tavan. Në këto momente grabitësi e ka parë të pamundur grabitjen dhe është larguar me vrap. Pronari i dyqanit ka lajmëruar menjëherë policinë, e cila ka rrethuar zonën brenda pak minutave dhe ka marrë të dhënat nga pronari i dyqanit. Pronari nuk ka arritur të identifikojë personin e armatosur dhe të maskuar. Policia po vazhdon hetimet për të realizuar identifikimin e personit, i cili ka ndërmendur ngjarjet e 97 në këtë qytet.


***

Rritja e menjehereshme e temperaturave ka shkaktuar probleme per shendetin e njerezve, veçanerisht te te moshuarit dhe femijet. Vetem ne spitalin e Kuçoves ditet e fundit jane shtruar me viroze, 30 femije te moshes nga 0 deri 5 vjeç. 


Femijet kane pasur te vjella, temperature dhe keputje trupore. Sipas drejtoreshes, Natasha Kurethi, personeli i spitalit te Kucoves eshte angazhuar maksimalisht, per te perballuar kete situate viroze, e cila eshte shfaqur ditet e fundit ne rrethin e Kuçoves. 


Te gjitha qendrat shendetësore te 5 lagjeve te qytetit dhe qendrat shendetësore te fshatrave tashme jane kompletuar me te gjitha mendikamentet e duhura per t’u ardhur ne ndihme te shpejte femijeve te moshave te ndryshme, te cilet paraqiten me shqetesime te tilla.


***


Percillet per ne banesen e fundit 5 vjecarja nga Berati qe humbi jeten ne Greqi. Vogelushja, Dajana Cura, eshte varrosur dy dite me pare ne varrezat e Ures Vajgurore, pasi humbi aksidentalisht jeten ne Patra te Greqise. Familja Cura jetonte prej 5 vitesh jashte Shqiperise. 


Teksa ka qene duke luajtur ne ballkon me te atin, vogelushja papritur ka rene jashte, ku ka gjetur vdekjen e menjehereshme. Pasi ka pare fatkeqesine qe i ka ndodhur se bijes, Shpetim Cura eshte hedhur edhe vete nga ballkoni. Per pasoje ky i fundit ka marre plage te renda ne trup dhe momentalisht po kurohet ne spitalin e Patras, ne Greqi.

Godet me thikë adoleshentin, ndalohet 

Burimet zyrtare të policisë thanë dje për gazetën se mbremjen e së enjtes, blutë e komisariatit të Beratit, ndaluan shtetasin Vladimir Ibrushi, 18 vjeç dhe banues në lagjen “30- vjetori”. Të njëjtat burime sqaruan se Ibrushi është autori i goditjes me thikë të 14- vjeçarit Mentor Ahmeti, banor i po kësaj lagje. Rreth orës 18.20 të së enjtes së kaluar, Ibrushi dhe Ahmeti, janë grindur midis tyre për arsye që ende nuk dihen , por që kjo grindje ka përfunduar me plagosjen e 14- vjeçarit, i cili ndodhet ende i shtruar në spitalin e Beratit, por jashtë rrezikut për jetën .Burime të policisë thanë se grupi hetimor po punon për sqarimin e rrethanave të ngjarjesdhe se do të pritet përcaktimi i shkallës së plagosjes nga mjeku ligjor, që policia gjyqësore të vendos arrestimin e 18- vjeçarit

Dënohen me 10 vjet dy grabitësit 

10 vjet burg ka vendosur trupi gjykues i gjykatës së Beratit për 18-vjeçarin Altin Braçja dhe 24-vjeçarin Eneo Dyrmishi, të dy banorë të qytetit të Beratit. Dy të dënuarit, të cilit në orët e vona të mbasdites së 7 nëntorit para hotel Turizmit duke përfituar edhe nga mungesa e dritave në shesh, u kanë grabitur me dhunë dhe në bashkëpunim dy konviktorëve të shkollës pedagogjike “K. Isak” që ishin bashkë duke u kthyer në konvikt 300 lekë dhe një celular duke i kërcënuar se do t’u vrasim dhe u kanë treguar një thikë që kishin me vete. Po dy vjedhësit po atë mbrëmje pas disa çastesh duke u marrë si ofertë një mijë lekë.Pa kaluar as dy orë pas denoncimit që bënë në polici nxënësit e konviktit të shkollës “K. Isak”, të dy vjedhësit kanë rënë në prangat e policisë. Braçe e Dyrmishi janë dënuar pas katër seancave gjyqësore, të akuzuar për veprën penale, “vjedhje me dhunë dhe në bashkëpunim”, akuzë kjo e parashikuar nga neni 139 i kodit penal. Gjithashtu është aplikuar gjykimi i shkurtuar për arsye se të arrestuarit kanë pranuar fajin. 

Lajmëtari
Fluturim mbi Egjyptin e lodhur nga lavdia
Duke udhëtuar drejt Kajros të kapllon mendimi se qielli dhe toka, qysh në zanafillë, kanë qenë dy qenie krejt të ndryshme: i pari puplor e pendëror, e dyta kthetrore e zhguallërore. Bash për këtë ty të duket se malet e kuqëremtë poshtë barkut të avionit s’ janë pos tjetër veçse dhëmballë të krimbura në gojën e krokodilit (ah, Nili !) që kërkojnë venën e kaltër në barkun e avionit. Urani dhe Gjea. S’ ka patur kurrë martesë mitologjike midis tyre, përveçse sherr e mëri. Toka: tradicionale , e paepshme; qielli: modern, i fushkët. 

       I obseduar prej këtij mendimi njëhopshëm të ftillohet se vetë Anteu s’ është tjetër përveçse miti i turmave, i kamarosuri i kahershëm i provincialëve të sotëm,  qenia regresive. I lidhur me tokën, me traditat, ai është modeli  i Abelit biblik, një bujk vendali.

        Zot!... oguret bëhen më ndjellazeza kur ty të kujtohet se duhet të nisesh bash në 5 Maj, pra ditën e dëshmorëve. Kësisoj edhe ai me një fantazi fakirfukarenjsh, tash e mrapa, mund ta përfytyrojë veten si një copë fotografie të ngjitur në mermer, në krah të Qemal Stafës e Vojo Kushit. S’ rrëzohen avionë. Avionët s’ janë veçse zogj metalikë të qiellit, të taksur si kurban për babëzinë përbindshërore të tokës. 

        Në qiell, në elementin e zogut, ndihem njëlloj si zogu në elemntin e peshkut, më thotë një vajzë, kur përçikim tokë. Unë fshij djersët dhe i jap të drejtë.


2.

E para gjë që të bie në sy sapo zbret në Kajro janë ndërtesat e saj: gri, të zymta, disi trishtuese. A thua vallë është vetë ngjyra e errët e rërës, e shkretëtirës së Saharasë, e cila ka përcaktuar identitetin arkitekturor të saj.

       Saharaja është gruaja beronjë, mitra e së cilës është tharrë dhe s’ lind dot asnjë fije bari, as një petale luleje. Ne e dimë mirëfilli se ajo  e ndjen këtë,  ndaj i bëjmë veshët pipës se mos, kushedi, në zemër të natës, mos bën gjë vaki e dëgjojmë angullimën pikëlluese të saj. Por jo! Në vend të saj ajo na dërgon diçka tjetër: një stuhi rëre. Është një urugan i verdhëremë prej të cilit s’ mund të shpresohet as  shi, as, breshër dhe as dëborë, por veç një thnegëli e paparë akrepash të verdhë. Dhe nuk e dimë nëse këtë stuhi rëre e kanë krijuar shtërzimet e saj të sforcuara për të lindur, apo e gjitha ajo s’ është gjë tjetër veçse një rënkim që vjen prej thelbit të zemrës së saj të pikëruar? Pas kësaj gjëme, pasi ka ulëritur mbi botë dramën e saj, shkretëtira bie në gjumë, dënes mbytur dhe pi lotët e vet.

     Disa ditë më vonë ne patëm gjasën fatlume të shiheshim sy më sy me të. Ashtu ishte: e trishtë, makabre, trishtuese. Na vijnë ndër mënd poezitë e shkruara për të: Pushkini, Xhagjika, Kadare. Tek-tuk beduinë me kokat e mbështjella me çallma dhe deve me kurrizin kodrinor. Vetmi e jerm.  Dhe sigurisht tregimi i mrekullueshëm i Franc Kafkës “Çakenj dhe arabë”

        Të gjitha këto na ndërmënden kur shikojmë ndërtesat e Kajros. Po sikur?!... Por s’ ka sesi!... Biblioteka Mubarak, e ndërtuar vitet e fundit me ndihmën e një fondacioni europian, ishte gjithë dritë, gëlqerore. Por dikush kishte thënë se duhej të bëhej si të tjerat: medemek, gri. A mos vallë kjo grimurmëri ka të bëjë me filozofinë islamike, e cila e kundron përkohshmërinë e kësaj jete jallane me një lloj Purgatori provizor? Sepse ajo, e vërteta, gjendet në mbretërinë qiellore, pranë Allahut? Për më tepër ngase ngjyrat e zbehta dhe të vrara s’ duken vetëm tek ndërtesat, por edhe tek veshjet.

        Dhe s’ mund ta harroj fytyrën e pikëlluar të një egjyptiani tek thoshte: “Më ka marrë malli të shoh dëborë. Dëborë të bardhë, të shndritëshme.”

 
3.

Parfume Ramses, çanta Nefertit, tufa me lule Tutankhamon, shampo e sapunë tualeti Amon, e kështu me radhë. Të gjitha perënditë e faronët e lashtë egjyptianë shiten për para spec para piramidave, tek Sfinksi. Tregëtarët e kësaj industrie turizmi janë paksa arapçinj: xhambazë, hileqarë, të qeshur, grishës, brutalë, dhe, më së shumti, as që ua dinë fare emrat perëndive e miteve që shesin.  

       Egjiptianët e sotëm, të rritur nën hijet e himalajtë të lavdisë së miteve të lashtë, i ngjajnë atyre barëra zverdhallanë që rriten nën hijen e shkëmbit. Janë të lodhur e velur nga lavdia. Dhe, sigurisht, që kanë kanë të drejtë: një copë mermeri nuk mund të shndërrohet asesi në një napë të bardhë djathi, me të cilën mund të ushqehesh. 

        Simbolet e lashta: piramidat, Sfinksi. Të mbirë aty, para shkretëtirës, brenda nofullave të mermerit ruajnë kushedi. E kotë të flasësh për to. Mbase ka të drejtë Alain Alford. Ndër mend të vijnë vargjet e poetit: Male, male, gjithmonë male/ si piramida mbi shpirtin e popullit/...Dhe brenda tyre, tek të gjitha/ dergjet mumja e diktatorit... 

       Por Egjypti ka  ikonën e re të modernitetit: bibliotekën e Aleksandrisë. Me muret e jashtme në formë papirusi, me godinën brenda në formë piramide. E jashtëzakonshme. E ngjashme me bibliotekën e Kongresit  amerikan, me bibliotekën e Parisit. Të tre qytetërimet kanë zgjedhur si mjet konkurence librin.


4.

Perënditë e lashta i kanë rrëzuar prej froni perënditë e modernitetit: Ankthi, Vetmia. E ndjej se si këto perëndi thelbin e identitit vetiak të akcilit prej nesh e shkërmoqin mes duarsh, e marrin dhe krijojnë një masë unike brumi, të cilin e trazojnë dhe krijojnë prej nesh ca qenie të tëhuajzuara, kolektive, që një cipërimi muri e ndan nga murrizet e vathës së kopesë. Dhe dihet se turmat kanë një joshje të patakshme ndaj qesharakes dhe sharlatanizmit. Objekt i idhujtarisë së tyre është dordoleci.

        Jemi tretur brenda njeriut të thjeshtë egjyptian, i cili është aq i gjendshëm, i hareshëm, dhe që, sa më të pakta i ka mendimet dhe idetë, aq më të shumta i ka gjestet e përqeshjes dhe talljes. Shpirti i tij është i mbrujtur me piperna e erëza hareje, ironie, gazmendjeje. Një egjyptian të duket se është një ato notat muzikore me një bisht të përdredhur që shkruhen jashtë pentagramit. Në buzë iu lëvrin një buzagaz ironik, i cili mund të përkthet: europianë të shkretë, ju kurrë s’ do mund ta kuptoni atë hon të mistershëm që quhet orentalizëm. Është një ironi e pazararshme.  


5.

Në të dy krahët e një prej urave të Nilit, mu në qendër të Kajros, dergjen krifëhakërruar dy luanë dhe përballë tyre portreti i Mehmet Ali Pashës, mbretit shqiptar që themeloi Egjyptin modern dhe që çdo banor i Kajros e kishte si telisman.

        Xhamia e tij është një kryevepër akitekturore që shërben njëherazi edhe si muze. Ja portretet e themeluesit dhe pasardhësve në vijë gjenetike: Mehmeti, Ibrahimi, Faruku...  I paharueshëm një portret i Fuatit, i cili të ndjek me sy kudo që të shkosh, vizatuar prej një piktori hollandez. Piktura quhet si Mona Liza e Orientit.

       Më tej dhe oda e miqve, në të cilën ka fjetur një njeri i vetëm. Ajo quhej Eugjenia dhe ishte gruaja e Napoleonit të tretë të Francës. (“Napoeoni i madh kishte gjeninë, Napoleoni i vogël kishte Eu-gjeninë”, thotë në një vend Marksi)

        Brenda xhamisë gjendet dhe vetë varri katërkatësh i Mehmetit. Mbi pllakën e tij është shkruar ky varg nga kurani: “Çdo njeri është i vdekshëm”. 

        Saora të vijnë ndër mend dhe asllanë të tjerë, të cilët kishin nevojë për hapësirat e pafundme të savaneve dhe  shkretëtirave për të provuar ngarendjen e tyre. Ata janë qyprillinjtë, Ali Pasha. Atdheu i vogël ishte një kafaz me thupra për ta. Kujdesi i shtetit shqiptar për qyprillinjtë dhe Mehmet Ali Pashën duhet të jetë ku e ku më i madh dhe justifikimi se lavdia e artë që duhet t’ i jepnin mëmëdheut rrjedh tashmë si rërë në sahatin antik të Lindjes, është tmerrësisht i prapambetur dhe primitiv. 


 6.

HYAAT, HILTON, SHERATON, ISLAMIK BANK,… e shumë emra të tjerë bankash, hotelesh, kullash 30-40 katëshe, gjërohen me një luksozitet marramëndës drejt qiellit. Kur vjen nata ne shohim si si ato e tjetërsojnë seriozitetin, shndërrohen në hije krokodilërore dhe vijnë të shuajnë në ujrat e Nilit pasionet e egra: epshet, vanitetin, mërzinë. Haje, pije, muzikë, vallzim oriental gjysëm i zhveshur. Kemi patur gjasën të shikojmë në një anije luksose vetë stërmbesën e Klepotrës, magjistares së dy perandorëve, nepërkën pikaloshe të Nilit plak.

       Por magjia mbaron deri këtu. Natën ndërtesat rreth Nilit i ngjajnë një trëndafili të kuq që rri varur mbi një humnerë mjerimi.  Vetëm 10 % e  17 milionëve të banorëve të Kajros mund ta shijojnë një luks të tillë. Të tjerët jetojnë mes karkaculjes, katandisjes, me një rrogë që mezi i arrin të 100 dollarët

        Vetiu të kapllon një trishtim e zymti kur sheh se edhe ti je bërë pjesë  e një spektakli absurd të një krenarie nacionaliste, mbase krejtësisht të panevojshëm. Rrugës ne ndeshim shëmbëlltyrat tona të kthyer alltys, të ftuar nga Azerbaixhani, Moldavia… Gjasme të shkujdesur, gjasme modernë, mburren me myslimanizmin dhe rusishten e tyre arkaike. Shkojnë si edhe ne, në det. Të marrë, o të marrë, me këto dy gjëra shkohet e shumta për t’ u mbytur në lumë!...

       Kemi parë në këtë vend mrekullitë e tij antike, modernitetin luksos, por edhe kulturën e jetës së tij të përditshme, të nargjileve, tavllave, dominove. Kemi pare femra që kërcejnë në avuj opiumi hoteleve a bareve, gjë që rrëfen se rruga e femrës për të shkuar nga fjala gjer tek krevati është më e koklavitur dhe më e gjatë se në Europë. Porn e e ndjejmë se boshteve të filozofisë “avash-avash” iu ka mbaruar grasoja dhe ata kërcasin në të thatë.

        Akcili prej nesh, tek ngjit shkallët e avionit, hedh edhe një vështrim të mbramë mbi token e faraonëve, si të dojë të ankorojë aty diçka. Syri na kap dy vajza të mbuluara, në vështrimin ngulmues të së cilave ka edhe kërshëri edhe pak xhelozi për vajzat tona supezbuluara. U tundim dorën si një isharet miqësie.

        Marselem (Mirupafshim), Kajro, Marselem!
Balil Gjini

Nis Berati turistik
Në kushtet kur temperaturat po shënojnë rritje dhe Berati po përgatitet për një turizëm me përmasa më të larta se çdo vit tjetër, kanalizimet dhe ndotja e mjedisit mbetet një nga problemet më shqetësuese për qytetin. Sipas kryetarit të bashkisë së Beratit, z. Fadil Nasufi, në vitin 1993 Beratin e kanë vizituar 600 turistë të huaj sipas statistikave, në vitin 2004 e kanë vizituar 3400 turistë ditorë dhe në vitin 2005 e kanë vizituar 6800 turistë. Shtimi këtij numri këtë vit pritet që të jetç shumë më i madh për shkak jo vetëm të propagandës që është bërë, por edhe të përmirësimit real të kushteve si për vendet e vizitueshme ashtu edhe ato të akomodimit të tyre dhe të ushqimit tradicional e të mirë që kërkojnë të huajtë. 


Biznesmenët kanë kritikuar veprimet e policisë rrugore që bezdis drejtuesit e mjeteve me targa të huaja dhe ato të qyteteve të tjera, të cilët vijnë për vizitë në Berat, ndërsa policia nga ana e saj ka kritikuar bashkinë se nuk ka përmirësuar sistemin e sinjalizimit të qytetit sidomos për periudhën e tanishme kur bëhet fjalë për turizmin ditorë. 


“Në një kohë që dihet se drejtuesit e mjeteve nga rrethet e tjera apo me targa të huaja kanë kaluar shumë postëblloqe policie për të mbërritur në Berat, policia e këtij qyteti nuk ka pse dyshon për rregullsinë e dokumentacionit apo masa të tjera tek ata, por të shikojë zbatimin e rregullores së qarkullimit dhe të parkimit”, ka thënë z. Kasëm Mahmutaj në një ankesë që ka paraqitur në zyrën e prefektit të Beratit në kuadrin e kërkesave të biznesit për periudhën e sezonit turistik në Berat. 


“Është jo serioze për një qytet që pret vizitorë dhe i bezdis ata me mënyra të pajustifikuara, përfshi kontrollet e kota dhe mungesën e sinjalistikës, e cila përbën shkas për vendosje gjobash të pamerituara nga policia për faj të bashkisë apo të vetë policisë, ka thënë presedenti i dhomës së tregtisë dhe industrisë së Beratit Kristaq Picinane, në një takim me strukturat e pushtetit vendor dhe aktorët e tjerë të qeverisjes në Berat. 


Biznesi beratas ka ngritur me forcë dje domosdoshmërinë e ndryshimit të formës së kontrollit dhe zbatimit të detyrave nga strukturat drejtuese, sepse një vendas, i cili vjen në Berat me një të huaj apo një i huaj, i cili zhgënjehet për një veprim të papërgjegjshëm e jo normal të një personi, qoftë qytetar apo punonjës shteti transmeton më tej imazhin jo real të këtij qyteti që kërkon të rrisë resurset turistike dhe për të cilat ka aq shumë nevojë. 

A shfrytëzohen mundësitë turistike të rajonit të Beratit?

Kërkohet që Berati të dalë nga praktika e pritjes dhe përcjelljes së vizitorëve në një apo dy ditë. Turistët duhet të shkojnë edhe në Parkun Kombëtar të Tomorit, në Rezervatin e Bogovës apo në Kanionet e Osumit të cilat nuk kërkojnë investime të shumta përveç rrugës. 


Kanioni i Osumit ka filluar të vizitohet nga grupe gjermane, franceze, italiane, austriake dhe të tjerë turistë nga vendet perëndimore. Problem për vizitorët dhe shoqëruesit mbetet rruga deri në Çorovodë, e cila është e papërfunduar dhe ka mbetur në fshatin Kakrukë.


Nënkryetari i qarkut të Beratit, z. Ymer Hoxha, ka vlerësuar kërkesën dhe shqetësimin e drejtë të komunitetit në Skrapar.


“Vetëm për 20 kilometër rrugë, e cila duhet riparuar, vizitorët e huaj dhe vendas nuk shkojnë dot në Qafën e Kulmakut, e cila është një vend peligrinazhi për qytetarët shqiptarë”, thotë për median.Ymer Hoxha. Ai shton se rruga në fjalë është inventar i komunës Gjerbës dhe është gabim i ministrisë përkatëse që segmente të tilla nuk i lë në inventar të këshillit të qarkut. 


Kryetari i këshillit të qarkut të Beratit, z. Pelivan Shatri, vlerëson shqetësimin e komunitetit të Skraparit dhe të Beratit për faktin se resurset natyrore të zonës janë lënë pas dore. Shatri ka pohuar se me fonde të këshillit të qarkut janë bërë guida, fletëpalosje dhe materiale të tjera propagandistike për këto vende të rëndësishme turistike, ndërsa e ka të pamundur që të ndërhyjë me fonde për të riparuar rrugët që të çojnë atje. 

Turistët vijnë në Berat pa lajmëruar bashkinë

Shtohet numri i turistëve ditorë në Berat. Ditët e fundit shumë autobusa, sidomos me nxënës të shkollave nga qytete të ndryshme, mbërrijnë në këtë qytet. Vizitorë të shumtë vijnë edhe nga Kosova dhe nga vende të ndryshme. Ata vijnë në grupe dhe kalojnë një deri në dy ditë në qytetin- muze. 


Drejtoria e Monumenteve të Kulturës ka marrë të gjitha masat së bashku me drejtorinë e Muzeve Kombëtare “Onufri” dhe “Muzeun Etnografik” që këto qendra të vizitueshme të kenë persona që t’u prezantojnë vlerat vizitorëve. Gjithashtu masa janë marrë për t’u vizituar disa kisha në Kalanë e Beratit, të cilat janë vlera kulturore të spikatura.


Brenda territorit të Kalasë së Beratit grupe punëtorësh merren posaçërisht me pastrimin e lagjes, sidomos të barërave dhe papastërtive të tjera, ndërsa edhe në lagje të tjera si Mangalem e Goricë kërkohet e njëjta gjë. Lë për të dëshiruar funksionimi si duhet i strukturave të bashkisë që merren me turizmin. 


“Kërkohet më shumë kujdës që banorët të mbajnë më pastër vendet pranë banesave të tyre dhe në rrugën pranë”, thotë Ajet Nallbani, drejtori i Monumenteve të Kulturës në Berat, por edhe nga bashkia është e nevojshme që të punohet më mirë larg llafeve dhe premtimeve.
BOGOVË, PESË KOMPANI DO TË ZHVENDOSIN BISNESET

Pas studimit të kryer para pak  muajsh në zonën përreth burimit të Bogovës me qëllim përcaktimin e shkaqeve të ndotjes se tij është përcaktuar edhe zona e mbrojtur e burimit të Bogovës, pasi sipas specialistëve të idrologjisë dhe minierave një nga shkaqet e ndotjes të ujësjellësit të Bogovës ka qënë edhe shfrytëzimi i pllajës në afërsi të ujëmbledhësit të burimit. Gropat e hapura nga shpërthimet me lëndë eksplozive me qëllim nxjerrjen e pllakave dekorative bënin që uji i grumbulluar në këto gropa nëpëmjet damarëve nëntokësorë të përfundonin në rezervuarin e ujit.Për të komunikuar kompanitë që do të largohen nga territori që përfshihet brenda rrezes të mbrojtur në burimin e Bogovës është zhvilluar në prefekturën e qarkut të Beratit një takim me përfaqësues të kompanive që shfrytëzojnë pllajën e Bogovës për nxjerrjen e pllakave dekorative.Në këtë takim krahas përfaqësuesve të pushtetit vendor mernin pjesë edhe Kristo Rodi ,Drejtor i Drejtorisë së Përgjithshme Rregullatore në Ministrinë e Ekonomisë, Telekomunikacionit dhe Energjisë (METE), Mimoza Simixhiu Drejtoreshë e Drejtorisë së Lishencave dhe Menaxhimit të Kontratave në METE, si dhe specialist të hidrologjisë dhe minierave.Takimin e hapi prrefekti i qarkut z.Roland Bejko i cili midis të tjerash tha:- “Ne jemi të interesuar që bisnesi të zhvillohet, por vetëm brenda rregullave dhe ligjit.Është krijuar një situatë jo e kënaqshme dhe kjo edhe për shkak të indiferencës së pushtetit të kaluar ndaj pesë  kompani që nxjerrin pllaka dekorative brenda rrezes së përcaktuar si e mbrojtur pranë  Burimit të Bogovës do të zhvendosen dhe do ta ushtrojnë aktivitetin e tyre jashtë kësaj rreze.Më poshtë z.Bejkoi u shpreh se duhet të zhvendosen edhe sheshet e grumbullimit të pllakave që ndodhen në afërsi të rrugës nacionale Berat-Skrapar pasi grumbullimi i pllakave në këto sheshe dhe hedhja e mbeturinave në rrugë jo vetëm që ndotin ambjentin por bëhen edhe burim aksidentesh. Kristo Rodi Drejtor i Drejtorisë së Përgjithshme Rregullatore në METE në këtë takim u shpreh: “Pas studimit të kryer nga specialistët e Hidrologjisë dhe Minierave kemi arritur në përcaktimin  e vijës që do të shfrytëzohet dhe asaj që do ndalohet.Kjo vijë u shpreh ai ka qënë e përcaktuar dhe e relatuar edhe më parë por që nuk është zbatuar.Kompanitë që janë brenda vijës së mbrojtur do ta ushtrojnë aktivitetin e tyre në një zonë tjetër dhe për këtë do të favorizohen që të bëjnë dokumentat me proçedur të përshpejtuar. Ajo që na preoukopon është se nuk po shfrytëzohen planet e paraqitura në ministri. Zona ku shfrytëzohet për nxjerrjen e pllakave dekorative është zonë delikate dhe gjithçka duhet të bëhet brenda normave të lejuara”-u shpreh z.Rodi. Njëri nga përfaqësuesit e kompanive që shfrytëzojnë pllajën e Bogovës por që do ta zhvendos aktivitetin  në këtë takim ngriti shqetësimin për faktin që sipas tij ai ka investuar rreth 13 miljon lekë të reja për bërjen e 4.5 km rrugë deri në vendin ku ai nxjerr pllaka decorative dhe se për këtë ka marrë një kontratë 10 vjeçare duke ngritur pretendimin se shkak për turbullimin e burimit të Bogovës është një përruan në afrësi të tij. Drejtori i drejtorisë së tatim taksave Berat  z.Arben Velçani u kërkoi përfaqësuesve të bizneseve që mos të lejojnë që më lishensat e tyre të punojnë njerëz të tjerë të paguajnë siguracionin për punëtorët si dhe detyrimiet pranë degës së tatim taksave me qëllim futjen në bazë ligjore të këtyre bizneseve.

Abedin Kaja
Projekti gjerman për ujin  mban peng Beratin

Projekti gjerman i KFV-s (bankë gjermane), e ka mbajtur dhe vazhdon të mbajë peng sistemin e furnizimit me ujë të pijshëm për Beratin, duke u zgjatur për vite me radhë dhe pa bërë asgjë në realitet.


Projektit të Bankës Gjermane KFV, i cili ka për qëllim marrjen me koncension të furnizimit me ujë të Beratit, Urës Vajgurore dhe Kuçovës, ndonëse i  janë krijuar kushtet ligjore dhe praktike nga shteti ynë dhe strukturat e pushtetit vendor, nuk ka funksionuar dhe ka mbetur me ritmet tepër të ulta. Kanë kaluar mbi 8 vite që flitet për të dhe shpresohet për një përmirësim të rrjetit furnizues të qytetit duke zëvëndësuar segmente tubacioni të amortizuara me te reja, por as komuniteti dhe askush nuk ka parë ndryshime në këtë drejtim. Konkretisht sipas kryebashkiakut të Beratit z.Nasufi projekti i trumbetuar po mban peng furnizimin me ujë të pijshëm të Beratit për shkak se nga shteti dhe donatorë të tjerë nuk mund të investohet po qe se nuk i jepet zgjedhje këtij ngërçi  që është krijuar.


Rrjeti shpërndarës i qytetit të Beratit është ndërtuar qysh në vitin 1932 në disa lagje të tij sidomos në ato muze si Kala, Mangalem e Goricë dhe tubacionet janë kalbur, ndërsa edhe nëpër lagjet e tjera rrjeti shpërndarës është i ndërtuar që para më shumë se 40 vitesh duke qenë tashmë i paaftë që të përballojë furnizimin me prurje të rrjetit të Bogovës dhe të burimeve të tjera që furnizohet Berati me popullsi disa herë më shumë se para 20 vitesh. 


Kryebashkiaku i Beratit ka pohuar se, pavarsisht masave që janë marrë dhe do të meren për sezonin turistik në Berat, problemi i furnizimit me ujë mbetet më shqetësuesi, sepse grupet e organizuara që vijnë në Berat nuk mund të kalojnë vapën me vizita nëpër lagje me bidona uji në duar dhe që të mos kenë mundësinë që të freskohen diku në një çezmë në lagjet- muze ashtu siç ka qenë tradicionalisht. 




Lajmetari

Çfarë stonon në spitalin e Beratit
Krejt rastësisht qëllova në mjediset e spitalit tonë rajonal, pra, një spital që i shërben përpos Beratit, por dhe Kuçovës, Poliçanit dhe Skraparit, për të shoqëruar një të afërmin tim që kishte  pësuar një aksident duke rënë nga një lartësi prej 3-4 metrosh nga   një skelë duke hipur mbi taracë. Në spital   e sollën me makinën e punës, për krahësh e hipën në katin e dytë aty ku është kirurgjia. Pas pak, pas vizitës së kirurgut, e zbritën përsëri poshtë këtë herë me  barelë dhe e dërguan në reaprtin e grafisë, pas grafisë e ngjitën përsëri lart në katin e dytë me barelë, por gjithnjë i  ngritur nga njerëz të afërt të të aksidentuarit, të ndihmuar  nga njerëz të rastësishëm që kanë ardhur për hallet e tyre në spital. Pasi hipi  në katin e dytë, pas 15 minutash e urdhëruan që të zbresë përsëri në katin e parë për të bërë një EKO. E ngjitëm përsëri me krahë  me barelë në katin e dytë në kirurgji. Pra, një të sëmurë që është i  aksidentuar që çdo lëvizje e pakontrolluar mund t’i shkaktojë pasoja për jetën, duhet ta ngjitësh e ta zbresësh 4-5 herë me krahë nëpër shkallë, madje pa pasur pranë asnjë  infermier a punonjës të spitalit që të bëjë transportimin e të sëmurit duke zbatuar  tërë kërkesat që kërkon një rast i tillë. Kemi parë kudo që “mjekimi i parë që i bëhet një të aksidentuari, qoftë i palgosur me plumb, qoftë i aksidentuar  me makinë, qoftë i rënë nga lartësitë të ndryshme, aq më tepër kur i aksidentuari për momentin e ka humbur vetëdijen, është serumi që i injektohet në damar, qoftë me qetësues, qoftë me antibiotik, e antitetanoz. Cili është mjekimi i menjëhershëm nuk e di unë e nuk e vendos unë, por mjekësia, unë solla shembull apriori. Këtij të aksidentuari, si këtij dhe të gjithë të aksidentuarëve, nuk kemi parë që t’i vendoset  si masë profilaktike qaforja plastike (nuk e di nëse mund të quhet kështu ajo që kemi kudo nëpër spitale të huaja që vendoset e parë sidomos kur ke të bësh me rrëzime), ku nuk dihet se a ka pësuar dëmtim kollona, sidomos ajo e qafës. Pra,  pyetjet që dua të shtroj, por që duan dhe përgjigje nëse jo me shkrim të paktën të reflektojnë në realitet, duke i bërë ndreqjet e të metave që konstatojmë nga shërbimi shëndetësor në spital. E para, spitali ka një të vetëm ashensor, kaq e vështirë qenka mbajtja e tij në gatishmëri për punë që të evitojë, në radhë të parë pasojat e transportit me krahë të të aksidentuarëve?! Kur dihet se spitali ka një numër të mirë mekanikësh që merren me gatishmërinë e makinave, por ka dhe elektrouto që merret me mirëmbajtjen e aparaturave të ndryshme. Nëse është jashtë funksionit e nuk mund të rregullohet, t’i kërkohet ose ministrisë ta zëvendësojë, ose t’i kërkohet ndihmë humanitare ndonjë spitali të afërm, sidomos atij që bëri rikonstruksionin e këtij spitali. Gjithashtu, ashtu siç blihen, ose kërkohen ndihma nga jashtë për aparatura ose për mjete e pajisje mjekësore, të kërkohen të paktën nja 10-15 “qafore” plastike për të mbrojtur vertebrat e qafës gjatë transportit të të akside-ntuarëve. Ma do mendja se ato nuk janë  një përdorimshe dhe nuk kanë përse të konsumohen shpejt. E treta, që stonon, është mungesa e hotelierisë. Vjen një i aksidentuar dhe po të mos bredhësh vetë derë më derë për të siguruar dy çarçafë të strepsur e të grisur, që kanë humbur ngjyrën e bardhë e duken gri, për të marrë një batanije sa të pajisesh vetë me sendet e nevojshme nga shtëpia, as që  të pyet njeri fare. Dhe tjetra zhurmat nëpër korridor, bisedat, thirrjet me zë të lartë të shqetësojnë  e nuk të lënë të vdesësh rehat e jo më të shërohesh. Mbase paradite mund të ketë një farë rregulli, por mbas dite, moj nëne, të del mendja e kokës! Sa për mjekët që ishin në atë ditë me shërbim, si në grafi, EKO, kirurgji, madje dhe ata të urgjencës u treguan shumë të gjendur dhe të aftë për punët që bënë. Ndërsa për përdorimin e teknikës, si shtrat apo barrelë me rrota, një krevat që ulet e ngrihet, por sidomos mosfunksionimi i të vetmit ashensor nuk mund të justifikohet. Përrderisa është  me siguri që është i nevojshëm dhe i domosdoshëm, atëherë përse të  mos punojë? Shpresojmë që kolektivi i spitalit, sidomos  drejtuesit e tij do të mirëkuptojnë, se shqetësimet tona dhe vërejtjet tona janë më shumë se sa dashamirëse.

Bujar Orizaj
Po a ka moral  vetë shoku Gramoz Ruçi?

Javën që u mbyll, përshtypje më bëri një deklaratë e  ish-numrit 2 të PS-së, shokut Gramoz Ruci, deputet i Tepelenës. Jo fshehur, por në shesh të burrave, si azgan, hipur në foltoren e Kuvendit, deklaroi se, nuk mund të merrte pjesë në një komision që e kishte  caktuar  “mis buzëqeshja” dikur kreu i qeverisë, sot kreu i grupit kuvendor (parlamentar), siç i thonë allafrënga Kuvendit, Pandeli Majko. Fjalë për fjalë shoku Gramoz  tha: “... nuk mund të marr pjesë në një komision ku pjesën më të madhe e përbëjnë  dushkarët, kjo për mua është e papranueshme si moralisht  dhe politikisht!”


Nëse shoku Ruçi dhe shumë nga kolegët e tij të majtë, fut brenda dhe Skënder Gjinushin, kanë qenë ministra të diktaturës, vetëm ky shok  ka qenë  dhe në organet më famëkeqe të diktaturës, pa futur  në hesap dhe qenien  e tij si sekretar i komitetit të partisë në Tepelenë, pa shkuar akoma në Tiranë që të bëhej ministër i një ministrie famëkeqe, duhet ta lërë politikën. Pikërisht,  në këtë kohë  kur në këtë ministri punonte shoku  Ruçi, në Shkodër u vranë ca djem, që dihet botërisht se i vrau policia që komandonte ai. Kundër atij sistemi që i shërbeu me zell shoku Ruçi, bota përparimtare po kërkon që të dënohen botërisht krimet e komunismit që ai, Gjinushi me shokë i kanë shërbyer me  zell e përkushtim. Pikërisht për këtë, përpara se të lahej me ujë të pistë, se nuk mund të marrë pjesë në  një komision me dushkarë,  ai duhet të japë dorëheqjen nga politika se i ka shërbyer një sistemi të mbushur me vrastarë, që janë njëmijë herë më të këqinj e të rrezikshëm se ata që janë dushkarë. Nëse keni moral politik  shoku Ruçi, duhet si ju, si disa shokë të tutë, të hiqni dorë nga politika dhe, në mos u dënofshi, të paktën të kërkoni ndjesë për ç’ka keni  bërë për 45 vjet, plus dhe 10 vjet të kohës  që keni qenë në qeveri pas përmbysjes në letër të komunizmit, se në realitet  ai është i gjallë në shumë parti të majta duke filluar nga ato 5-6 partitë komuniste të Milloshit me shokë, që më parë u ndanë se sa u formuan, e deri te partia juaj dhe e Gjinushit, pa harruar atë të Metës e të Milos dhe tek- tuk ndonjë të Neritan Cekës. Çështja e moralit është më e thellë se sa pjesëmarja në një komision  dushkarësh, më e keqja është ajo pjesëmarrja në ato partitë gjynahqarësh. Kush ka moral në politikë nuk bredh hu më hu, por lidhet pas një huri, partie e jo  sa në njërën parti në tjetrën, mjafton që të sigurosh  një rrogë qyl.

Bujar Orizaj
Mendim mbi foton  “Ishulli në mes të lumit”, botuar më dt. 22.05.06 në po këtë gazete

Origjina e ujdhesës, pasojat, detyrat që dalin

Beratasit e dinë mirë se kur lindi ujdhesa në mes të lumit. Ka afro  25-30 vjet që kur nisi grumbullimi i dherave. Profesori i mirënjohur si gazetar sportiv ndërkohë dhe dashamirë i sporteve, sigurisht, duke vënë re mungesën e këndeve sportive dhe pamundësinë e rinisë shkollore për t’u argëtuar në muajt e verës që sapo hyri, ka menduar shumë mirë që në ujdhesë të ngrihej  një kënd sportiv. Unë mendoj se mendimi i tij është shumë i mirë, mjaft i realizueshëm dhe pa rreziqe.


Shqetësim janë vetëm mbetjet toksike, të cilat  simbas bisedave jo vetëm nuk janë ulur, por qenkan shtuar nga një aktivitet tjetër industrial që na derdhka mbetje toksike.


A nuk do të ishte më mirë të shkonim më larg për të konstatuar më mirë duke pyetur kur, si pse u krijua ujdhesa e ç’pasoja po sjell ajo? 


Zanafillën e ka që me vënien në jetë të parullës së hedhur në Kongresin e pestë të Partisë.


“T’u ngjitemi kodrave dhe maleve  e t’i bëjmë  pjellore si dhe fushat”, u shpyllëzuan me mijëra sipërfaqe kodra të veshura me shkurre e dushqe. Rinia dhe ushtria u bënë copa duke prerë drurë e duke shkulur kërçepa. Punë e madhe me fruta të aguridhta. Diçka u arrit. U prish ekosistemi i gjithë territorit shqiptar. Flora dhe fauna pësoi një  humbje të madhe. Më e madhja fare qe shkatërrimi i sipërfaqeve tokësore nga efekti erroziv. Me mijëra tonelata dhera shkëputeshin nga malet e mbushnin shtretërit e lumenjve dhe grykëderdhjet e tyre.


Edhe sot, sipas një informacioni të dëgjuar rastësisht. Shqipëria mbaka vendin e parë në botë në procesin  e errozionit.


Në vitet 60 shtrati i lumit nuk ka patur dhera, vetëm zaje.


Përveç këtyre pasojave e keqja është se ujdhesa në lumin tonë duke zënë shtratin e lumit, vështirëson rrjedhjen e ujërave ndaj ato devijojnë duke kaluar nëpër puseta dhe shkarkojnë në shëtitoren e vetme të qytetit të bukur duke e kthyer në baltë. Pallatet pranë fushës së vjetër shohin shumë mirë se si mbushet fusha me ujë e si burojnë kanalet e kullimit.


Mendimin qytetar për këtë  problem e kam çuar në bashki prej kohësh. Zhvilloja lëndën e ekonomisë. Aty bëhej fjalë për pyjet, mjedisin dhe ekosistemet. Nga një detyrë shtëpie ku unë kërkoja mendimin e tyre për mbrojtjen e ekosistemit dhe higjienës në qytetin tonë, nxënësit bashkë me mendimin e tyre prunë dhe atë të prindërve.


Ata ishin të gatshëm të mbillnin pemë në kodrën e lagjes dhe mendimi më i bukur ishte që të hiqeshin dherat në shtratin e lumit duke lejuar firmat e ndërtimit të merrnin zhavorrin dhe rërën në këtë ujdhesë. Edhe firmat e kishin të lehtë  edhe lumi pastrohej dhe qyteti nuk përmbytej.


Mendimet e nxënësve me  3 a 4 teste të tyre i dërgova në bashki. Bashkia nuk diti ta menazhojë mendimin. Dërgoi përgjegëjsen e mjedisit në shkollë që të mbilleshin pemët. Drejtori dhe zv. drejtoresha e atëhershme nisën  ulërimat e kërcënimet sikur unë kisha bërë krim. Ndërsa një mësues që sot  është drejtor, më tha” -Si shumë po e kruan. Do të na çosh kodrave me nxënësit. Pak po lodhemi me ta ditëve të mësimit. T’i ruajmë  tani edhe të shtunave e të dielave kur të na zihen maleve. 

Edhe pse vura  re se kisha të bëja me drejtues mediokër dhe mësues pa pasion për punën, e ndjeva veten të fyer.


Me kaq u mbyll mendimi i nxënësve. Me kaq u mbyll interesimi i bashkisë. Gjithë sa u shtrua problemi qëndron. Si të bëjmë për të pastruar shtratin e lumit?

Luftar Spahiu

Ferri Berat- Lushnje do të marrë fund

Një fond prej 150 milionë lekë të reja do të përmirësojë segmentin rrugor Ura e Kuçit-Berat. Lajmin e ka bërë të ditur për biznesmenët dhe drejtuesit e pushtetit vendor të Beratit prefekti Roland Bejko në një takim që është bërë dje në Berat për masat që duhen marrë për fluksin e pritshëm të turizmit në qytetin e Beratit dhe rajonin e tij.


Sipas prefektit të Beratit fondi i akorduar nga buxheti i shtetit ka për qëllim që të restaurojë segmentin prej 23 kilometrash që fillon nga kufizimi me lushnjen dhe deri në qendër të Beratit si dhe të zgjerojë rrugën së bashku me të gjithë infrastrukturën e domosdoshme si sinjalistikën vertikale e horizontale dhe kanalizimet në parametra të mirë. Investimi i pritshëm, i cili do të fillojë së shpejti së bashku me filimin e punimeve për urën e re alternative mbi lumin Osum poshtë urës së Goricës, janë shenja të ringjalljes së shpresës se Berati nuk do të mbetet një xhep i harruar nga shteti ashtu si deri më tani, por me perspektiva sidomos për turizmin ditor dhe industrinë agropërpunuese e cila po zhvillohet me ritme të shpejta.
Dënohet me 5 muaj armëmbajtësi 

Ndryshe nga gjyqet e tjera, në mesditën e djeshme në gjykatën e Beratit është zhvilluar me dyer të hapura gjyqi për dënimin e 24-vjeçarit Armando Mara, banor i fshatit Kozare (Havaleas). Sipas burimeve të gjykatës, Mara ka qenë i dyshuari për vrasjen e bujshme të Kozares por dosja e tij në gjykatë ka ardhur me akuzën “armëmbajtje pa leje”, akuzë kjo e mbështetur në nenin 278 / 2 të kodit penal. Po të njëjtat burime thanë për gazetën se gjyqtari A. Vavla ka vendosur në mesditën e djeshme pesë muaj burg për 24-vjeçarin Mara, i cili është arrestuar në datën 20 shkurt të këtij viti, ditën që vetë ai është kthyer nga Greqia dhe është dorëzuar në komisariatin e rrethit të Kuçovës.Po të njëjtat burime thanë për gazetën se Mara është detyruar të dorëzohet vullnetarisht për arsye se gjatë kontrollit që policia bënte në shtëpitë e fshatit Havaleas, pas ngjarjes të bujshme të 10 shkurtit të këtij viti, në shtëpinë e 56-vjeçarit Dilaver Mara, gjeti një kallash të fshehur dhe ka shoqëruar në polici të zotin e shtëpisë. Altini është kthyer urgjent nga Greqia dhe ka shkuar dhe është dorëzuar në polici duke pranuar se arma i përkiste Altinit dhe jo babait të tij Dilaverit. Në këto kushte policia ka liruar 56-vjeçarin dhe në vendin e tij ka arrestuar  Altinin. 

Vidhet shkolla e mesme e Kutallisë 

Pas orës 07.30 minuta të ditës së djeshme, mësuesit e shkollës së mesme të përgjithshme të komunës të Kutallisë, 21 km në perëndim të qytetit të Beratit, kanë konstatuar të shkatërruar derën e zyrës të drejtorisë të kësaj shkolle. Pas këtij konstatimi, mësuesit e kësaj shkolle kanë nxjerrë jashtë të gjithë nxënësit dhe më pas kanë lajmëruar organet e policisë. Kjo e fundit e cila ka shkuar menjëherë në vendin e ngjarjes dhe ka kryer procedurat e rastit. Burime të policisë thanë për gazetën se persona ende të paidentifikuar nga ana e saj, nëpërmjet zgarave prej hekuri të dritares së katit parë janë ngjitur deri në dritaren e katit të dytë dhe prej andej kanë hapur kanatën e dritare dhe janë future Brenda në shkollë.Më pas vjedhësit kanë shqyer derën e zyrës së drejtorit Ferdinad Hoxha dhe prej andej kanë vjedhur kompjuterin e shkollës, me të gjithë aksesorët e tij, ku ruhej i gjithë dokumentacioni i kësaj shkolle si dhe disa pajisje të zyrës së drejtorisë. Po këta persona para largimit kanë dëmtuar instalimet elektrike të zyrës së drejtorit dhe të korridorit të katit të dytë një pjesë të së cilave i kanë grabitur. Më pas vjedhësit kanë shqyer edhe derën e palestrës që ndodhen po në katin e dytë, ku kanë çarë me thika dyshekët e palestrës dhe u kanë vjedhur një pjesë të sfungjerit dhe pjesën e gomuar. Sipas drejtorit të shkollës Ferdinand Hoxha kjo shkollë ka kohë që nuk ruhet me roje për mungesë të fondeve të deleguara nga drejtoria arsimore, por vetë banorët e këtij fshati e kanë ruajtur atë. Drejtori tha se ditën e djeshëm e ka bërë ditë pushimi për të zëvendësuar programin mësimor ditën e shtunë. Ekspertët e policisë në thanë për gazetën se vjedhësit e kësaj shkollë do të gjenden shumë shpejt për arsye se gjatë kryerjes të procedurave ligjore këta të fundit kanë konstatuar disa gjurmë të ndryshme të cilat i kanë dërguar në laboratorin kriminalistik të Tiranës për t’i krahasuar me gjurmët e gishtave të vjedhësve të gjendur në ngjarje të tjera të kësaj natyre.

Lajmëtari
Hanet e Beratit
Qyteti i lashtë i Beratit, duke qenë kryeqendra e Jugut në zhvillimin e zejtarisë, e kjo për pasojë rrjedh natyrshëm edhe në zhvillimin e tregtisë, që bëhej për çdo të shtunë (në të gjitha kohërat), përjashto kohën e diktaturës. Ky zhvillim i zejtarisë e tregtisë e ka zanafillën prej shekullit XV e deri në mesin e shekullit XX. Nga ky lumë i madh i tregtisë, kërkohej dhe furnizimi  me mallrat e  Ymetit (të jashtme) edhe nga qytetet  e krahinat e vendit. Këto furnizime bëheshin me këmbë, me kafshë të vetmuara deri sa u krijuan karvanet me kuaj e mushka me zile karakteristike për t’u mbrojtur nga rrëmbyesit e hershëm (kaçakët apo firarët). Ardhja e këtyre karvaneve në qytetin e Beratit kërkonte edhe vendqëndrimet e tyre për kuajt, mallrat, strehimin e vetes së  tyre. Këto vende quheshin hane. 

Hanet, më të  dëgjuar në qytetin e Beratit përmendim:


1. Hani i  Llamb Sinjarit. Ndodhej pranë Pazarit të Gjalpit, më i  madhi dhe me i  ndjeri në prefekturën e Beratit e më gjerë, fama e të cilit shkonte deri në qytetet më të mëdha të Greqisë. Aty zhvilloheshin biseda nga më të ndryshmet dhe merrnin rrugën e zgjidhjes, si këmbimi malla me mall, mall me lekë, lidhje martesash , zgjidhje konfliktesh. Pas çdo  këmbimi a zgjidhje konfliktesh, shtrohej mesalla apo sofra e burrave, ku kuvendohesh për qytetin, shtetin lokal e më pas këndoheshin këngët e para, por aty për aty nga qejfi i madh krijoheshin dhe këngët.


2. Hani i Taq Lazes (Angjeliut). Ndodhej në afërsi apo në rrethinat e shkollës 9 -vjeçare të Mangalemit.


3. Hani i Jorgji Vjeshtës apo siç quhej Hani i Jorgji Amerikanit, vendi i të cilit është në një nga rrezet në stacionin e autobusave.


4. Hani i Karapitit tani është kthyer në hotel-restorant “Berati” me artiktekturë brenda e jashtë karakteristikë e kohërave të mëparshme.


5. Hani i Taqi Cylakut, që ndodhesh  pranë Pazarit të Manifakturës (ose afër Pazarit të Misrit).


6. Në lagje Goricë ka qenë hani i Mit Haxhitasit afër digës. 


Por një han, më i dëgjuar në krahinë e Beratit, është dhe Hani i Perisnakës, për të cilin ka shkruar gazetari Abedin Kaja.


Secili han kishte të njohurit, esnafët kryesorë të zonës a krahinave të ndryshme të qarkut të Beratit e më gjerë. Por më i ndjeri dhe më i  populluari nga të gjithë hanet e tjerë, ishte ai i Llamb Sinjarit, me hyje e dalje nga katër anët, sepse aty gjeje mikpritjen, mirësjelljen, fjalën e ëmbël, fjalën që s’e bëje  dysh, pra zgjidhjen e problemeve. Aty gjeje beqarin edhe ndonjë që gjendej ngushtë në të holla apo për  ndonjë problem tjetër i njohur apo i panjohur vetëm të kishte garanci apo qefil për siguri. Dhe ai do ta gjidhte këtë nevojë a hall të domosdoshme pothuajse vetëm  tek Hani i  Llambi Sinjarit, sikur ai të ishte i njohuri prej kohësh. Por me një rreze më të vogël njohjeje, merrnin zgjidhje  problemet nga më të ndryshme edhe tek hanet e tjerë.


Në këto hane këndoheshin këngë popullore, të krijuara nga poetët popullorë midis tyre, edhe kënga: “Qeraxhiu i Grebenesë” e cila këto kohët e  fundit e këndon e mirënjohura korçare, Eli Fara. Duke e falënderuar e përgëzuar këtë këngëtare, e cila e mbajti gjallë e të freskët në kujtesë. Sepse  ndodh në të shumtën e rasteve që merren këngët e një qyteti, këndohen në një qytet tjetër, duke i bërë edhe ndryshime.


Këtu do lavdëruar Kavaja dhe rrethi i saj, që ndonëse këndon a interpreton një këngë a një valle të Beratit, duke cilësuar  a prezantuar se  kënga apo vallja është nga fondi i  artit popullor  beratas. Qeraxhinjtë e karvaneve që qëndruan nëpër këto hane janë të shumtët, por brezi ynë më  të moshuar, njihninn  dy  prej tyre, të cilët ishin Kolë Qyrana dhe Ndoni Topi.


Për kujtesë. Pas karvaneve, lindën transportimi i mallrave me karro me dy rrota, karro teke me katër rrota, karro çifte me katër rrota. Lindën edhe karro me 4 rrota, me 2 a 4 kuaj, që quheshin pajtone. Këto pajtone që përdoreshin nga  francezët  dhe londinezët, më vonë mbërritën edhe këtu në Shqipëri.


Kurse njeriu për nevojat më të ngushta vetjake përdorte tezgën me dy veta dhe karron e dorës me një rrotë. Pa shihni ku ishim e ku kemi arritur me tregtinë, hotelerinë dhe transportin në tërësi!...

Jorgji Bendi
85-vjetori i spitalit të parë rajonal të Beratit
Doktor Hajdar Sulo themeluesi 

i spitalit
Doktor Hajdar Sulo
1866-1936
Në 85-vjetorin e ngritjes për herë të parë të spitalit të prefekturës së Beratit (30.05.1921- 30. 05. 2006), përkujtojmë ngjarjen më të shënuar në historinë e mjekësisë për Beratin e krahinat e tij nga Shkumbini deri në Vjosë dhe nga Adriatiku deri në Sulovë ku shtrihej kjo prefekturë. 


Njëherësh përkujtojmë në 140-vjetorin e lindjes dhe 70-vjetorin e vdekjes dhe  doktor Hajdar Sulo, i cili, duke vënë në jetë vendimin e qeverisë të dalë nga Kongresi Kombëtar i Lushnjes,  janar 1920, për ngritjen e një spitali në Berat, u bë i pari dhe i vetmi që me punë vetëmohuese  ngriti spitalin  rajonal të Beratit në lagjen Goricë. Pesë lekë i dha bashkia, nëntëdhjetë e pesë  i nxori nga populli dhe xhepi i tij duke vajtur derë më derë tek ata që kishin.


E dëgjonin dhe i thoshnin “po”, se kishte 29 vjet që po u shërbente. Natën, pa llogaritur ditën, doktori kaloi  sokakeve në errësirë, në të ftohtë apo në shi për të hyrë në portat e qytetarëve në ankth dhe për të përzënë nga shtëpitë e tyre vdekjen që po u vinte vërdallë. Dhe kur grumbulloi sa mendja  i tha se me to mund të ngrihet  spitali, shkoi në Shkodër dhe bleu batanijet, shkoi në Vlorë e bleu krevatat e hekurta. 


Vasil Pambukut, që e thirri për ekonomat në  spital, i thoshte: 


“Vasil, shënoi mirë harxhat që po nxjerrim  nga qeseja, se janë të popullit!

 Ndërsa Urani Filipi, e veja kryefamiljare, shpirtbardhë dhe me autoritet në lagjen Goricë, lëshoi shtëpinë për spitalin me qiranë më të ulët. 

Me pesëmbëdhjetë shtretër, spitali u çel në Berat. Javë më parë  të kësaj pune të madhe të doktorit, Drejtoria e Përgjithshme e Shëndetësisë në Shqipëri kishte marrë vendimin : 


“Dr. Hajdar Sulo, emërohet drejtor i spitalit të prefekturës së Beratit.”


Në “Njoftime historike mbi zhvillimin  e mjekësisë në Shqipëri”, faqe 98, botuar nën drejtimin e Universitetit Shtetëror të Tiranës, me autor  Prof. Fejzi Hoxha, Tiranë 1962, shkruhet:  


“Më 1921, me ndihmën e bashkisë dhe të vetë  popullsisë së qytetit, u ngrit një spital i vogël me 15 shtretër dhe me drejtor Dr. Hajdar  Sulon, i cili, ndihmon dhe vetë për pajisjen  me materiale”. 

Mbas doktor Hajdar Sulos, erdhën në spital si drejtorë të tij doktor Leon Gjini, doktor Xhafer Kongoli, doktor Jani Kona dhe më vonë, më 1940 doktor Lluka Muço.


Hajdar Ferhat Sulo, lindi në Libohovë në vitin 1866 në një familje të shquar atdhetare. Këtu mbaroi shkollën fillore e paskëtaj atë para të mesme. Duke parë përparimin e shkëlqyer të tij, i ati Ferhat Sulo, kadi, kryetar gjykate në Drejtorinë e  Perandorisë Turke, e çoi për të vazhduar  Zosimean e Janinës, në të cilën studioi gjatë viteve 1881-1886. I shkëlqyer e përfundoi dhe këtë shkollë të dëgjuar dhe me autoritete shkencore dhe pedagogjike jo vetëm në Greqi, por edhe jashtë saj. Fill mbas mbarimit të Zosimeas, shkoi në Stamboll ku u regjistrua dhe nisi  studimet e larta në Fakultetin e Mjekësisë. Veç autoriteteve  shkencore më të mira të Perandorisë turke  në fushën e mjekësisë, që jepnin mësim këtu, ishin ftuar me kontratë dhe shumë mjekë me grada të larta shkencore në mjekësi nga Franca dhe Gjermania. Me titullin “Aligjullala” para emrit që është shënuar në dipllomë e që do të thotë “i shkëlqyer”, mbaroi Fakultetin e Mjekësisë. Më pas bëri dhe  një specializim  njëvjeçar për ndërhyrje  kirurgjikale në lindjet e vështira.


Në vitin 1892, la qytetin me bukuri përrallore në botë,  Stambollin, duke refuzuar  emërimin e tij atje. Zgjodhi që në fillim Beratin, Shqipërinë e tij për t’i shërbyer  popullit të vetë. Animi nga ky qytet e jo nga një tjetër  erdhi se prej tij e kishte origjinën e ema. I biri që kur ishte i vogël dhe i ri, kishte ardhur jo pak herë në Berat, kishte qëndruar jo pak ditë. Ndërsa më 1892 erdhi i maturuar dhe me dipllomën  e mjekut për të mos u larguar më për dyzet e katër vjet rresht. Në këtë kohë shërbimi  si mjek për gati një gjysmë shekulli si asnjë tjetër deri tani dhe me shërbimin që ofroi me aftësi të rralla profesionale, që ruhen edhe sot e kësaj dite në kujtesën e qytetarëve beratas, doktor Hajdar Sulo, vjen sot pas 70 vjetësh në memorien e  beratasve një emër me një vepër e pavdekshme.


Do të na duhesh të  çelnim një kapitull tjetër që mund të ishte sa një libër për të shkruar për veprimtarinë atdhetare  të mjekut. Por një artikull gazete, nuk na lejon për të folur për ndihmën që dha në krijimin e çetave të armatosura më 1906-1908, në aderimin si pjesëtar  aktiv në shoqërinë atdhetare ilegale “Shoqëria e zezë për  Shpëtim”; me shpalljen e  Pavarësisë në Berat më 27 nëntor 1912, për dënimin me vdekje që iu dha nga rebelizmi më 1914, pse nuk donte e luftoi për të mos u rikthyer  sundimi turk në Shqipëri, për pjesëmarrjen në lëvizjen  demokratike në Shqipëri në vitet 1923-1924 dhe për të mbajtur të pastër shëndetësinë nga abuzimet.


Varrimi madhështor që iu bë, tregoi shumë. Berati u tund, i paparë dhe i padëgjuar, e qau i madh dhe i vogël në aë ditë që humbi një njeri të madh.

Mikail Miti

Drejtor i spitalit rajonal të Beratit
Doktor Hajdar Sulo, mëmëdhetar i shquar për mëvetësimin e Shqipërisë
Doktor Hajdar Sulo është ndër ato figura të rralla që me ekulibër dhe përkushtimin e dyzoi jetën e vet: si  mjek me aftësi të plota profesionale, u vu në shërbim të njeriut; si shqiptar mëmëdhetar i shquar, luftoi duke u kthyer në martir për mëvetësinë e Shqipërisë.


Me dipllomën në xhep të  fituar me një  studim që bëhet vetëm nga ata studentë që kanë vendosur të përvetësojnë maksimumin e mundshëm të dijeve  mjekësore në auditorët e universitetit, Hajdar Sulo,  mund të rrinte në qytetin e ndritur të dy anëve të Bosforit, në Stamboll kur e ftuan të   ushtronte profesionin e fituar. Por, ai tha “jo”, kishte vendosur t’i shërbente vendit të vet. U kthye  dhe zgjodhi Beratin tek i cili e kishte origjinën e ëma, qytetin me kulturë, me rrënjët në shekuj dhe me njerëz fisnikë. Edhe këtu si mjek që s’pati  shokë dhe me përkushtim ndaj njerëzve  sikur të ishin të  familjes së vetë, prapë do të siguronte një jetë bollëku dhe me zili nga të tjerët. Por nuk ndodhi kështu, ai jetën e vet e dyzoi si mjek  dhe mëmëdhetar që u përpoq bashkë me të tjerë patriotë beratas, “për të bërë Shqipëri”. 


Pse mbështeti  Baki Gjebrenë (Baki Gjirokastritin) për të krijuar çetat? Pse aderoi   në “Shoqëria e zezë për shpëtim”, një organizatë klandestine që u ngrit në Berat më 1910 me program të saj: luftë për mëvetësinë e Shqipërisë nga sundimi turk? Pse më 23 korrik 1912 shkoi në malin e Sinjës, ku ishin grumbulluar krerët e kryengritjes së Shqipërisë së Jugut, dhe nënshkroi memorandumin si patriot, mjekoi ata kryengritës që mali dhe koshallet turke u kishin dhënë të ftohtët  e rëndë dhe plagët e plumbit në trup? 


U kthye në Berat me hijen e vdekjes që i vinte vërdallë duke pyetur veten:  e dinë ushtria dhe xhan-darmëria turke   u qesh në  Sinjë? Dhe kur në  ballkonin e bashkisë dhe prefekturës u ngrit “Flamuri Kombëtar dhe u shpall  Pavarësia më 27 nëntor  1912 nga patriotët  beratas, ai qe në mes të tyre, ndërkohë që qyteti dhe fushat përreth ishin mbuluar me 14 000 mijë ushtarë turq. 


Për të gjitha këto që kishte bërë për Shqipërinë elementët turkomanë shqiptarë, që po luftonin për ta vënë Shqipërinë përsëri nën vartësinë e Turqisë, kur hynë me forcat e tyre në Berat, të ardhur nga Tirana nëpërmjet Elbasanit në fund të qershorit 1914, e nxorën nga shtëpia bashkë me familjen dhe i vunë  zjarrin asaj. Doktorin e burgosën dhe e dënuan me vdekje. Arratisja nga burgu dhe kalimi në fshehtësi, i shpëtoi kokën, por vetëm pak javë kishin kaluar, për t’iu vërsulur përsëri vdekja, kësaj radhe nga andartët grekë që  duke lozur tragjedinë e lëvizjes “Vorio epirote”, goditën Beratin dhe hynë këtu më 7 gusht 1914. Me arratisje, pasi e  parandjeu dhe u lajmërua, ai shpëtoi përsëri nga vdekja, ndërsa familja ra në duart e fustanellave të zeza. 


Ditë më të rënda tmerri doktori, baba i fëmijëve, nuk provoi sa ato të tanishmet, kur mori vesh se familja e strehuar tek një fqinjë priste thikën e andartëve. Këta, pasi kishin therrur gjashtë fshatarë të sjellë nga Lapardhaja në “Milet Bahçe” (Stadiumi i vjetër sot), po përgatisnin të njëjtën  gjë dhe për familjen e tij e të disa patriotëve të tjerë beratas. Dhe ditët e burgut, në pritje të ekzekutimit nuk kishin qenë gjë për të, në krahasim me këto  që po përjetonte ai tani në arrati dhe familja me roje greke tek porta gjatë natës dhe ditës.


“Gegëno na e faltë Zoti


Na shpëtoi nga epiroti!...” 

Ishte thënë nga shpirti i pastër i shqiptarit dhe patriotizmi i tij i  kulluar, luftarak, që të mos ndodhte masakra greke mbi popullsinë e  Beratit dhe të dilte një këngë prej këtij të fundit, dy vargjet e secilës i sollëm këtu sipër. Ajo në ato ditë të rënda të gushtit 1914 doli nga goja e beratasve  për të evokuar repartet e vullnetarëve të Shqipërisë së Mesme, që u drejtuan drejt Beratit nën kushtrimin  që u dha për të shpëtuar vëllezërit e tyre të rrezikuar. Dhe kështu ndodhi. Bashibozukët grekë u shpartalluan  dhe lanë kokat në Berat, pjesa tjetër mori shtigjeve të Skraparit drejt të cilit  morën rrugën për t’u kthyer andej nga kishin ardhur.


Qyteti mori prapë frymë lirisht. 


Doktor Hajdar Sulo nisi përsëri punën e tij për të shpëtuar qindra dhe mijëra jetë të beratasve dhe të tjerëve nga Skrapari, Lushnja, Fieri, Mallakastra. Puna e tij e pashembullt kur shpërtheu kolera më 1916, më pas gripi spanjoll, bëri të  shpejtojnë shumë e shumë të zënë prej vdekjes së sigurtë. Spitali që ai ngriti më 30 maj 1921 qe ngjarje kulmore dhe historike që nuk do harrohet kurrë në historinë e shëndetësisë në prefekturën e Beratit dhe bashkë me të dhe emri i doktor Hajdar Sulos.

Sami Starova, historian
Spitali i Beratit, institucioni shëndetësor 

i parë me shtretër që i takonte pesë nënprefekturave
Mbas krijimit të shtetit shqiptar me Shpalljen e Pavarësisë, u bë dhe një riorganizim territorial-administrativ i vendit duke krijuar prefekturat. Vilajeti si një njësi territoriale-administrative e Perandorisë Turke  që përafërsisht nga ana e shtrirjes  i korrespondonte prefekturës pasardhëse të shtetit të ri shqiptar, u suprimua. Dhe vilajeti i Beratit, pësoi  të njëjtin fat. Në prefekturën e Beratit që përfshinte përafërsisht ato hapësira që kishte vilajeti, ndodhi vetëm një ndryshim, ajo u  ngushtua ca, duke lënë jashtë  Vlorën me rrethinat e saj. Ndërsa  u formua nga pesë nënprefektura: e Qendrës ose e  Beratit, Skraparit, Lushnjes, Fierit dhe Mallakastrës.


Dhe spitali rajonal, që u ngrit më 30 maj 1921 ose ndryshe i emëruar spitali i prefekturës së Beratit, është spitali i  parë i nënprefekturave të përmendura më sipër. Para ngritjes së këtij institucioni të shërbimit shëndetësor me shtretër nga doktor Hajdar Sulo në lagjen Goricë, në shtëpinë që u mor me qira nga e veja kryefamiljare Urani Filipi, nuk kishte qendër tjetër të tillë të  mirëfilltë civile. Komanda austriake e ushtrisë (që hynë në Berat në  janar të vitit  1916), për nevojat e  ushtrisë së saj hapi një spital që në rast nevoje  i shërbente dhe popullsisë civile të qytetit (Universiteti shtetëror i Tiranës, Prof Fejzi Hoxha, “Njohuri historike mbi zhvillimin e  mjekësisë në Shqipëri”, faqe 9. Ushtria austriake u largua nga Berati në qeshor të 1918 dhe spitali ushtarak u mbyll. Dhe me ngritjen e spitalit të Beratit duke pasur  si mbështetje financiare kryesisht ndihmat që mblodhi vetë doktor Hajdar Sulo nga popullsia dhe gjithë kursimet e veta që ai kishte mundur të grumbullonte, qendër shëndetësore me shërbim me shtretër nuk kishte as në Skrapar, as në Lushnje, as në Fier e as në Mallakastër. Të sëmurët edhe për vizitë mjekësore nuk vizitoheshin të gjithë në Fier, Lushnje, Mallakastër e Skrapar, por  vinin në Berat te mjeku i bashkisë, e cila kishte ambulancën e saj dhe  te mjekët privatë. Këta si e shikonin, po të ishte e domosdoshme jepnin rekomandim për t’u shtruar i vizituari në spitalin e Beratit, sepse në qendrat e nënprefekturave të përmendura më sipër, kishte vetëm nga një ambulancë. Ato “nuk drejtoheshin të gjitha nga mjekë, por nga  ndonjëherë nga infermierë” (Njohuri historike f. 98) “Në spital mesatarisht për një vit shtroheshin 300 të sëmurë”, Dr. Namik M. Shehu, “Berati, mjekësia nëpër shekuj” faqja 41). Në vitin 1924 janë shtruar 234 të sëmurë prej të clëve 47 ushtarë, 39 xhandarë, 153 civila, 24 femra dhe 26 fëmijë. (Dr. Namik M. Shehu, faq. 41). Ndërsa në vitin 1925 janë shtruar 379 të sëmurë me sëmundje të ndryshme. Po në këtë vit janë operuar 27 veta me gurë në fshikëzën e ujit, nga apandesiti, etj. Në vitin 1927 në spital u shtruan 359 të sëmurë. Nga këta janë operuar 33. Të shtruarit dhe të mjekuarit në spitalin e Beratit në vitet e pëmendur  më sipër kanë ardhur nga nënprefektura e Qendrës së Beratit dhe  nga nënprefekturat e tjera.


Kapaciteti i spitalit nga viti 1921-1939 ka qenë i planifikuar me 15 shtretër dhe në raste të veçanta mund të shtroheshin deri në 25 të sëmurë. Por ndodhte dhe e kundërta në periudha të ndryshme, në ditë të tëra në spital të gjeje minimumin e të sëmurëve të shtruar. Lidhur me këtë gjendje, mjeku i spitalit dhe njëherësh drejtori i tij, Hajdar Sulo, shkruante më 10.09.1921: “Prej tri ditësh kam vetëm një të shtruar” (Namik M. Shehu, “Berati, mjekësia...”,  në faq. 41).Mjeku i spitalit kur e shihte të nevojshme bënte konsulta për të sëmurët duke thirrur mjekë të tjerë të qytetit. Më 12.04.1928, drejtori i spitalit Hajdar Sulo, përmend  një rast konsulte me mjekun Jani Kona, për një të sëmurë që dyshohej për tetanoz. Nga ana tjetër dhe mjeku i spitalit bënte vizita në ambulancë. (Po aty, faq 42).Është për t’u nxjerrë në pah se në spitalin e  Beratit kishte rregull, qetësi, trajtim të kujdesshëm për të sëmurët. Në vitin 1923, në spitalin e Beratit u bë një kontroll nga drejtoria e Përgjithshme e Shëndetësisë. Në aktin e kontrollit të lënë këtu shkruhej: “Spitali mbahet në gjendje shumë të mirë”... Do të jetë fatbardhësi sikur të gjenden edhe spitalet e tjera të shtetit në këtë gjendje”.


Koha bën gjithmonë të sajën, ajo sjell gjithmonë progres. Kaluan jo pak vite dhe qendrat e nënprefekturave të mësipërme u kthyen  qytete me një popullsi të rritur tepër, ç’ka shtroi nevojën që dhe ata të kenë spitalet e tyre. Nuk ka dyshim se këta spitale sollën shërbime të mira për komunitetet e qyteteve ku u ngritën. Megjithatë spitali i Beratit që u maturua më tej gjatë viteve  në cilësinë e shërbimit dhe u rrit pakra-hasueshmërisht me të parin e tij që ngeli denjësisht një nostalgji dhe respekt i veçantë sot nga beratasit që e ruajnë të skalitur në kujtesë, është një qendër e rëndësishme e shërbimit shëndetësor rajonal. Njerëzit e tij nga infermieri deri tek mjeku e drejtori punojnë me përkushtim.

Muzeu Historik Berat
Njerëzit e  mirë midis nesh

Sa herë që niste në shtëpinë tonë ndonjë bisedë për të kaluarën, im atë, Vasil Pambuku, dhe nëna do përmendnin doktor Hajdar Sulon dhe familjen e tij, që ishin strehuar te ne atë verë të vitit 1914. Ato kujtime që lanë mbresa të forta tek unë, i mbaj mend mirë  edhe sot e kësaj dite, megjithëse kanë kaluar  shumë vite. Katër fëmijë, tri djem e një vajzë, të heshtur dhe të hutuar, më i madhi nëntë vjeç, ishin  vënë përpara nga e ëma. Ata dhanë  ballë te porta me kanatën hapur. Atje i  përzemërt, por dhe me një keqardhje që s’e fshihte dot, i priste im atë. I puthi të gjithë fëmijtë në ballë, pastaj takoi të ëmën e tyre. Me dy djemtë e tjerë, më të mëdhenjtë e fëmijëve, Syhbiun dhe Fetiun, nëntëmbëdhjetë e gjash-tëmbëdhjetë vjeç, u  përqafua fort. I fundit kapërceu pragun doktori, ashtu i lodhur dhe i tretur shumë nga dënimi, që i kishin dhënë turkomanët për t’i marrë jetën dhe në pritje të ekzekutimit. Por një  ngjarje tepër e veçantë, që ndodhi në burg,  i mundësoi arratisjen. E gjithë këto vuajtje për doktorin e familjen  kishin ardhur se ai kishte luftuar për mëvetësinë  e Shqipërisë.Dy vjet e gjysmë qëndruan në  familjen tonë ata njerëz të mirë dhe qysh nuk u ndjenë një herë. Familja e doktorit sikur ishte një me tonën. Doktori vazhdoi  punën në bashki dhe në ambulancë, i vetëm si dhe më parë,  gjithmonë pranë të sëmurëve për t’i  kthyer në jetë.Zuri pak para dhe po mbi truallin e parë të shtëpive të zhuritura ndërtoi një shtëpi njëkatëshe. Atë ditë që të tijët lanë shtëpinë në Mangalem, boshllëku që u ndje në familjen tonë do vazhdonte gjatë.


Intelektualët e Beratit kërkojnë rikonfirmimin e vendimit për t’i dhënë spitalit emrin 

“Dr. Hajdar Sulo”


Këshilli i rrethit Berat, me propozimin e  mbi 100 intelektualëve, që ishin mbledhur për të përkujtuar 60’vjetorin e dr. Hajdar Sulo, vendosi që spitalit rajonal të Beratit, t’i jepet emri i tij. Vendimi mban nr. 7,i datës 2 gusht 1996. Prefekti i atëhershëm me shkresë të datës 16.9.1996 përgjigjet se nuk e njeh vendimin e këshillit të rrethit, sepse spitali i tanishëm i qytetit është rajonal, i shërben Skraparit, Kuçovës dhe Beratit dhe se nuk do edhe Urdhri i Mjekut të rrethit Berat. Kushdo çuditet me një përgjigje të tillë absurde dhe thellësisht të padrejtë. Spitali që ngriti dr. Hajdar Sulo në 1921 ishte jo një herë, por 5 herë rajonal, se i përkiste Skraparit, Beratit, Lushnjes, Fierit, e Mallakastrës.Së dyti, si u marrka për bazë kundërshtimi i Urdhrit të Mjekut që është një bashkim vullnetar para vullnetit të mirënjohjes së atyre që bënë propozimin? Mbas kësaj përgjigje këshilli i rrethit me shkresë nr. 674/3, dt 28.08.96, dërguar prefekturës, pohon: “Vendimin tonë e quajmë të vlefshëm ligjërisht. Mbetemi në zbatimin e këtij vendimi.”

Me respekt disa intelektualë të Beratit
Nga fondi i studimeve pedagogjike të një mësuesi
Mesazhe nga një vepër  rreth veprimtarisë pedagogjike të Pestalocit
Fragmente nga kumtimi, mbajtur në Berat më 12 mars 1980,  në sesionin kushtuar jetës dhe veprës së Prof. Dr. Aleksandër Xhuvanit, me rastin e 100-vjetorit të lindjes.
Duke shfletuar krijimtarinë pedagogjike të Prof. Dr. Aleksandër Xhuvanit, që në kohë shkon nga fillimet e shekullit  të kaluar deri në fundin e viteve ’50, na duket me interes të ndalim vëmendjen edhe në përmbajtjen e një prej veprave të tij të botuar në vitin 1927, për rëndësinë që ajo ruan...  në luftën për demokratizimin e shkollës, në ato kushte historike kur u shkrua.


Pas Kongresit të Lushnjes forcat demokratike e kishin kuptuar se nuk mund të kurorëzohej me sukses lufta për demokratizimin e jetës së vendit pa luftuar edhe në fushën e arsimit. Në barrikadat e kësaj lufte Prof. Xhuvani gjendet ndër të parët. Veprimtaria e tij e gjithanshme e nxjerr atë në krye të tri kongreseve arsimore, që u mblodhën gjatë katër viteve, nga 15 gushti 1920 deri më 12 gusht 1924, e që synuan të vinin themelet e unifikimit të sistemit arsimor të vendit, të demokratizimit e të laicizimit të shkollës shqipe.


 ... Në këto rrethana, më 16 shkurt 1927, Prof. Xhuvani mbante në shkollën ushtrimore të Normales një fjalë për jetën, veprat dhe pedagogjinë e Pestalocit (me rastin e 100-vjetorit të vdekjes), të cilën edhe e boton më pas si broshurë më vete.


Vlera e kësaj vepre, edhe pse nuk është nga më të rëndësishmet e autorit në fushën e mendimit pedagogjik, qëndron jo aq në atë sa thuhet për Pestalocin, sesa në atë që është dashur të arrihej duke marrë shkas nga jeta dhe vepra e tij.


Në zhvillimin e mendimit pedagogjik shqiptar, më parë dhe më pas, Prof. Xhuvani është mbështetur kurdoherë e në vazhdimësi në truallin kombëtar, në traditën e fituar nga shkolla jonë gjatë Rilindjes dhe në vitet e Pavarësisë, por edhe në shfrytëzimin me syrin kritik dhe në përputhje me interesat e atdheut dhe nevojat e edukimit e të përgatitjes së brezit të ri të mësuesve të popullit, të arritjeve pozitive dhe të rejave të shkencave pedagogjike, të sistemeve të ndryshme të arsimit botëror.


Prandaj, edhe kur vendos të shkruajë për Pestalocin, mundohet ta nënvizojë qartë theksin aktual, që duhej të kishte fjala e tij. Ky tipar, që ruan kjo vepër, vërehet në tërësinë e saj. Në mjaft vende ajo ngrihet edhe në notat e një proteste të dalluar mirë. 


... Vëmendja në këto fusha ndalet që në fillimet e ligjëratës, kur...  vlerësohet qëllimi që e nxiti për të folur për Pestalocin.


“Mbasi ky ka pasë qenë... nji nga ata që kanë pasë për ideal edukimin e popullit të vet me anë të shkollës,- nënvizohet në vepër,- që edhe shkolla Normale e jona, si një Institut, në të cilin... vihen themelet e mësimit filluer, pra edhe të edukatës së popullit, të marrë pjesë në këtë kremtin edukatuer..” (faqe 3)


... Te mësuesi ai kërkonte atdhetarin, kërkonte njeriun që s’duhej të rrinte mënjanë ndaj fateve të atdheut. Prandaj me një theks të qartë e me tendencë, kur kalon nëpër udhët që ndoqi edukimi i Pestalocit, nënvizon:


“... Prej mësuesvet të Pestalozzit ai që pati influencë mbi të ka qenë Bodmeri, i cili nuk kufizohej vetëm në të dhanët e mësimevet të caktueme, por edhe shpeshë herë përligjëronte me nxanësit e tij e, tue ua përshkrue madhënin’ e vjetër të Romës e të Atenës, ua ndizte këtyneve dashuninë për atdhe e i bante që të mos e fshehnin mënin’ e tyne për robninë civile e politike të vendit të tyne n’atë kohë.” (faqe 5)


A s’po hynte edhe vendi ynë atij viti në kthetrat e robërisë civile e politike? A s’ishte Roma ajo që i kishte hedhur thonjtë Ahmet Zogut dhe në portat e atdheut rreziku, që nuk do të vononte veç një dhjetëvjeçar, po trokiste me rrëmbim?


Fjala godiste në shenjë.


Ajo s’mbeste e veçuar, por, e bashkuar në një me zemëratën që ziente në popull, i kundërvihej veprimtarisë së pushtetarëve të kohës që punonin për  të përgatitur Paktin e dytë të Tiranës.


Ajo  u kujtonte mësuesve se ata duhej të ishin udhëheqës të nxënësve në përgatitjen e tyre, se nxënësit s’kishin për t’i vlerësuar e s’kishin për t’i ndjekur nëse do të shkelnin në të tjera udhë.


... Atdhetarizmin e mësuesit Prof. Xhuvani e lidhte me dashurinë për popullin, për bujkun, për njeriun e punës, për punën në përgjithësi, me shpirtin e sakrificës që duhej ta dallonte.


Disa nga këto tipare, në fjalën e tij, ai e ka nxjerrë më në pah për të patur ato një tingull të qartë midis normalistëve e në ato vende ku do të dëgjohej fjala e tij.


... Këtu synon ai të rrahë, kur zbulon rrënjët e dashurisë që ushqeu Pestaloci për popullin dhe të qëllimeve që i vuri vetes që në hapat e para në jetë:


“(I gjyshi) e merrte me vehte për ditë të nipin në vizitat që bante nëpër shtëpijat e të vobegëvet, e nga kuvendimet e fjalët e tij me ata pati kohë Pestalozzi t’i kuptojë që në vogëli nevojën e mjerin’ e katundarëvet e nga këto mori nji mbresë të dhimshëme e të pashlyeshme Për gjithë jetën. (faqe 5)

... edhe vendimi i tij për t’u bamë bujk u shkaktue prej “qëllimesh morale e prej dashurisë ndaj atdheut”..., sepse mendonte që tue e pune mirë nji tokë do të mund të hapte udhën, që të ngrihej ekonomija e kultura e popullit.” (faqe 7)


Prof. Xhuvani, pasi bën të njohur jetën, veprat dhe pedagogjinë e Pestalocit, e gjen me vend të anojë në vlerësimin e figurës morale të tij, duke e çmuar këtë anë si me dobi për qëllimet e tij:


“Me punën e tij të pareshtun që bani për ngritjen mendore e morale të popullit, me zemrën e çelët të tij porsi fëmi, me dashurin’ e pamasë që dëftente për fëmitë e me thesarin e vetëmohimin për idealin e tij, Pestalozzi jo vetëm që e ngriti dinjitetin e mësuesit, por u bë parafytyra ideale e çdo mësuesi.” (faqe 54-55)


Në qoftë se në jetën e Pestalocit  Prof. Xhuvani gjeti shkas për të vënë theksin në disa nga problemet aktuale që diktoheshin para shkollës sonë në fillimet e vitit 1927, veprën e tij pedagogjike ai nuk e pranoi ashtu siç ishte, por kërkoi të qëmtojë në të atë pak gjë që mbetej me interes për shqiptarët:


“Po në qoftë se Pestalozzi si njeri nuk kishte ndonji të metë të madhe, vepra e tij pedagogjike,... theorija e tij, sado që në shumë pika asht e errët e e pashtjellueme mirë, por në themel, në të qenmen e saj asht e vërtetë, e në qoftë se nuk asht krejt e re, por ka vragën e origjinalitetit... “(faqe 52)


... Por në veprën e Pestalocit Prof. Xhuvani kërkon edhe anën pozitive, duke tërhequr vëmendjen, në të njëjtën kohë, edhe ndaj qëndrimit që duhej mbajtur në përvetësimin e përvojës së huaj në fushën e mendimit pedagogjik.


“Porse dy gjana nga doktrina e nga jeta e Pestalozzit duhet të na tërheqin vërejtjen ma fort neve shqiptarëvet;- jep vlerësimin Prof. Xhuvani,- së parit, puna që Pestalozzi e çmonte tepër domethanëjen e nanës e të familjes, për veprën e njij edukate të shëndoshë; së dyti, puna që ai e deshi me gjithë zemrë popullin e vret edhe pati për ideal edukatën, formimin, kulturën e popullit në çdo pikëpamje, e ma fort të shtresës s’ ulët të tij. Mbi realizimin e këtyne dy gjanave duhet ne shqiptarët t’i çelim syt e për keto lypset të kujdesemi për së tepri...” (faqe 55)


Duke folur për Pestalocin, Prof. Xhuvani ndalet edhe në faktorët që sollën kufizimet e veprës së tij.


Veçojmë dy prej tyre:

Së pari, kontradiktën që ekzistonte midis synimeve të Pestalocit dhe realitetit zviceran të gjysmës së dytë të shekullit XVIII. Kjo kontradiktë kishte në themel mendimet e Pestalocit për mundësinë e transformimit të shoqërisë nëpërmjet edukatës brenda kushteve të një shoqërie me diferenca klasore dhe zbulohej se ai nuk gjeti “mbrojtje t’ auktoritetit të vendit”. (faqe 8-10)


Së dyti, kontradiktën që vërehej në vetë edukimin e Pestalocit e që shpjegohet:


“Mbassi e ama, e dhanë kryekput pas rritjes së tij, e përmbante nga të bredhunit e nga të përziemit me shokë, Pestalozzi u mbyll krejt në jetët të tij të mbrendshëme... Fuqi burri, në mënyrë e nji të menduemi burrash nuk pati  fare edukata e Pestalozzit... E nga ky shkak... nuk ishte i djathtë e i mbarë  në punët praktike, në të mbarshtruemit e në të kryemit e të cilavet shumë herë nuk qëlloi në jetët të vet...” (faqe 4)


Në veçimin e këtyre dy faktorëve Prof. Xhuvani shprehte, në të njëjtën kohë, edhe qëndrimin e tij.


Asnjë iluzion nuk pati për regjimin e Zogut. E gjykonte si pengesë në udhën e shkollës shqipe, që duhej kapërcyer me guxim e duke përballuar çdo sakrificë. Edhe në drejtim të përmbajtjes së veprimtarisë së shkollës shqipe dhe synimeve të saj kërkesat e tij kapërcenin larg. Prej saj kërkonte që t’i pergjigjej kërkesave të së ardhmes së vendit, kërkonte një edukim të plotë e të gjithanshëm të bijve të popullit, aftësimin e tyre për të ecur me të dy këmbët mbi tokë.


Realizimin e detyrave të shkollës Prof. Xhuvani nuk e ndante edhe nga uniteti i marrëdhënieve mësues-nxënës. Këto marrëdhënie i vë në themel të punës dhe i quan si një domosdoshmëri që e ndan dhe e dallon edukatorin:


“Ai edukator,...- thuhet prej tij,- që s’mundet të ketë për fëmitë atë dashuni që ka për ata baba e nana e tyne, ai që s’mund të jetë në vend të prindëvet, ai s’duhet ta zajë atë vend.” (faqe 41)


Në këto pak shënime u munduam të vinim theksin te një nga tiparet kryesore të kësaj vepre të hershme të Prof. Xhuvanit, tipar që ka përshkruar gjithë krijimtarinë e tij pedagogjike, tendencën e shkrimit të saj, thelbin demokratik që e karakterizon, jehonën e zhvillimit të ngjarjeve të kohës që ndiejmë në të.
Agim Mehqemeja
Flurans Ilia – dy shkrime për letërsinë

Kadare (shkrimtari,  jo individi)
Të shohesh një botë në një kokrizë rëre

Dhe qiellin në një lule të egër

Të mbash pafundësinë në një pëllëmbë të dorës

Dhe përjetësinë në një orë

William Blak
Duhet thënë që në fillim se Ismail Kadare (si individ) përbën një pikë kundragoditëse sa herë që flitet dhe diskutohet për të nga bashkëkombësit e tij. Normale, për talente të tillë të pazakontë. Kadare ka shtruar dhe hedhur themelet e para të romanit serioz shqiptar. Ka projektuar dhe ndërlidhur urat shpirtërore të komunikimit midis ballkanit, lindjes dhe perëndimit. Romancier me talent të theksuar individual që ka mundur të përmbledhë me origjinalitet dhe profesionalizëm letrar tema dhe subjekte historike, thriller politikë, fiksime psikologjike mbarëshoqërore, analiza kombëtare dhe sociale, “zbavitje” policore nëpërmjet romanit klasik, klasicizëm letrar dhe kulturë humane, që prej legjendave dhe baladave, gjer tek mitet greke, faraonike, kineziane, shqiptare, drejt kohëve moderne, etj., me një shtrirje të pazakontë gjeografike dhe kohore njëkohësisht. Them se ngjallet reaksion kur diskutohet për të e jo për veprën e tij sepse shpeshherë nga pamundësia për ta kuptuar ashtu si duhet, e ca nga zilija (e qëllimshme mbase) apo kushedi se ç’formë tjetër që buron nga natyra komplekse e njeriut (për të mos thënë të komplekseve tona ballkanase dhe kombëtare më të theksuara në veçanti), fillohet dhe mynxyroset krejt diskutimi ‘patetikisht’ aq sa nuk ngelet më asgjë për t’u diskutuar, kritikuar apo vlerësuar, thjesht literalisht. Kjo ngaqë nuk i jepet letërsisë ajo që i takon dhe në më të shumtën e diskutimeve ne gjykojmë autorë dhe jetë krijuesish ndërsa nuk e gjykojmë dhe kuptojmë letërsinë letërsisht. Të gjithë (pothuajse) janë të kapur pas faktit nëse Kadare ka qenë apo jo disident ?! Ndërkohë që vetë ai e ka pohuar disa herë se “nuk kam qenë disident, jam thjesht një shkrimtar” ! Pra hesapet janë të qëruara në planin individual. Por problemi i disidencës vazhdon të ngelet “thembra e Akilit” në diskutimet rreth shkrimtarit dhe veprës së tij. Mynxyrosësit e kadareizmit, po të vijonim në rrjedhën letrare të diskutimeve, kanë të drejtë ndërsa e denoncojnë “servilizmin e tij letrar” në disa vepra. Duhet të jemi të ndërgjegjshëm për këtë dhe domosdoshmërisht na duhet ta dëshmojmë se ka pasur një taktikë të tillë. Por po nën të njëjtën rrjedhë na duhet të themi se pjesa më e shëndoshë e letërsisë dhe vlerave letrare kadareiste ka natyrë disidente kundrejt pjesës më të madhe të romaneve shqiptare të periudhës famkeqe të realizmit socialist. Për këtë fakt “brutal” por të vërtetë Ismail Kadare asnjëherë më vonë, pas viteve ’90 e gjer sot nuk ka nxjerrë më një vepër që t’i afrohet sadopak madhështisë së veprave më të mira të tij nga periudha e sipërpërmendur. Kjo jo vetëm ngaqë Kadare ishte mendja më e ndritur e errësirës letrare shqiptare të kësaj periudhe por edhe ngaqë intelektualisht krijoi trasenë midis “letërsisë disidente” kundrejt “letërsisë formale zyrtare”. Etaloni dëshmitar i vërtetësisë: “Nënpunësi i pallatit të ëndrrave”. Po që se letërsia egziston si një fenomen i veçantë, ka shumë gjasa. Gjë që është mëse e dukshme sepse letërsia ka bashkudhëtuar me racën njerëzore përgjat krejt historisë, dhe gjuha është më jetëgjatë se vetë njeriu. Atëherë le të përpiqemi të kuptojmë, të përshtatemi dhe të ndjehemi mirë nën atmosferën e natyrës së saj. Kjo e thënë jo prej një rrethi të mbyllur vicioz. As prej të bërit letërsi për letërsi. Aspak. Vetë gjeneza e romaneve të shkrimtarit që nga “Ditëlindja” me “Gjenerali i ushtrisë së vdekur” (që Martin Camaj do ta përshëndeste prej jashtë trojeve shqiptare të monizmit si “fillimin e një talenti premtues në letërsinë shqipe” dhe lexuesi francez si të parën vepër të mirëseardhjes, të romanit shqiptar në Europë). “Kështjella” dhe “Koncerti” ku ngjizet historia gati-gati në ekstazë. “Nënpunësi i pallatit të ëndrrave” një roman-sintezë psikodelike për nga përmasat dhe mënyra e interpretimit të kalimit nga ëndrra individuale në ëndrrën kolektive të delirizuar nën makthin e krimit shtetëror-politik, që të shpie tek “Piramida” dhe “Pasardhësi”. Gjerë tek ana klasike letrare mjeshtërore “zbavitëse” policore e ndërthurur me epos dhe balada kombëtare tek “Dosja H” dhe “Kush e solli Doruntinën”. Analiza social-filozofike kombëtare tek “Prilli i thyer” , “Kronikë në gurë” etj, etj. Gjithçka që duan njerëzit me shije në art është pak diell poshtë të cilit të gjallojë humanizmi dhe një ëndërr ku të galopërojë si kalë i hazdisur nervi i trokut të fjalëve që vijnë nga e përpjeta e universit të nëndijes njerëzore për të kryer kështu analiza më të thella që na përkasin të gjithëve. Kadare (shkrimtari dhe jo individi) që me gjenialitetin e vet ka mundur më së miri të mbijetojë duke u klasifikuar (vepra e tij) së fundi nga kritika amerikane si “një shkrimtar që mundet të lexohet me po të njëjtin interes edhe në dyqind-treqind vjetët e ardhshme”. Lum kush të rrojë e ta shijojë ! Ky për mendimin tim është një vlersim akoma edhe më i madh se sa një Nobel që mundet t’i atribohet një shkrimtari kur ende është i gjallë. Të gjithë e pamë dhe përjetuam se çfarë ndodhi vitin e shkuar kur shkrimtari u shpall fitues i çmimit prestigjoz britanik ndërkombëtar të librit midis autorëve të gjallë më të mirë të planetit. E kam fjalën për anketën në internet rreth këtij trofeu, gazetat shqiptare jashtë edhe brenda vendit, ku pjesa më e madhe e shqiptarëve të anketuar “vollën vrer” kundër fituesit ndërkombëtar, bashk-atdhetarit të tyre, atij që me modesti ua shplau të “vjellat” në heshtje duke u shprehur : “Unë jam një shkrimtar nga Ballkani, një pjesë e Europës, e cila për një kohë të gjatë ka qenë një lajm ekskluziv për pandershmëri humane, konflikte armësh, luftrash civile, spastrime etnike e kështu me radhë... Besimi im i madh është se tani e tutje Europa do të kuptojë, që ky rajon në të cilin ndodhet edhe vendi im Shqipëria, mund të jape edhe lajme të llojit krejt ndryshe nga ato të derimëtanishmet, dhe në të njëjtën kohë të bëhet një burim lajmesh për arritje në fushat e artit, të letërsisë dhe civilizimit”. Ndërsa lidhur me vlerësimin që kjo juri dha për veprën e tij shkrimtari Ismail Kadare u shpreh se “do të dëshiroja ta pranoja këtë çmim, me të cilin jam nderuar si një konfirmim që konfidenca dhe shpresat e mia nuk janë vendosur gabim”. Në këtë kontekst Kadare ngelet në letërsinë shqiptare romancieri themeltar i romanit shqiptar. Pikërisht nëpërmjet tij është kryer urëkalimi drejt romanit modern. Por letërsia shqipe (veçanërisht romani) jeton nën strehën e pazakontë të paranojës. Banorë të së cilës jemi vet ne dhe si të tillë të ndarë kryejmë njëkohësisht të njëjtin gabim. Të parët vazhdojnë t’i bien e stërbien daulles së sharjes dhe fyerjes individuale duke e shqyer lëkurën e vjetër të dërdëllitjes breshërore kundër shkrimtarit. Të dytët duke e tejkaluar ekzaltimin adhurues e përdorin vend e pa vend emrin e tij duke e kthyer kështu pavetëdije-dashakeqe në një çamçakëz-kulturor të tejpërdorur që përtypet dhe ripërtypet, i merret ëmbëlsia dhe pështyhet, i ndihet nevoja për ta ripërtypur përsëri (ndoshta nga që duan ta mbajnë të pastër e të freskët gojën) e kështu pafundësisht, padashje duke e dëmtuar nocionin kadareist të vetë romanit shqiptar. Kadareizmit letrar dhe stilistik i është dhënë merita e duhur letrare vetëm nga kritika kosovare së cilës duhet t’i heqim kapelen plot respekt për këtë detyrë kundrejt letërsisë shqipe jo vetëm për rastin në fjalë por edhe për trajtimin dhe vlersimin profesional të shumë autorëve të tjerë përfshi “të harruarit” dhe disidentët e sistemit totalitar. Shpëtimi është kompleks, por jo i pamundur. Lëreni të qetë rrobin e perëndisë të përndritet nën diellin e ekzistencës në këto vite të moshës së artë dhe t’i përkushtohemi pak më tepër letërsisë duke e kuptuar dhe gjykuar drejt natyrën e saj. Kështu do të kemi paqe me vetveten në rradhë të parë, e më tej me shoqerinë. Kështu do të kuptojmë më mirë romanin shqiptar dhe shpirtin e atyre që ecin rrugës së tij paranojake.

Përpjekja për të dalë nga vetja është totalisht kaotike

Diku kam lexuar se filozofi dhe shkrimtari egzistencialist Jean-Paul Sartre ndërsa shkruante i pëlqente të mbante përpara në tavolinën e punës, fruta të kalbura. “Aroma” që i sillte kalbëzimi i tyre e ngacmonte gjer në frymëzim, për të shkruar.


Nuk e di se sa efektive dhe e aplikueshme mund të jetë kjo “mënyrë”. Por ajo që doja të theksoja është lidhja e ngushtë midis procesit artistik të krijimit me nëndijen humane. Meqënëse jemi në një temë “delikate” si shkrimi, që në shqip po t’i hiqet shkronja e parë paradoksialisht bëhet krimi, unë mendoj se ekzistojnë miliona mënyra së shkruari, në miliona tipa dhe karaktere të ndryshëm krijuesish, për ta ekzekutuar fjalën. Por pika e përbashkët qëndron tek “provokimi” apo “disiplina e punës”, “rutina e krijimit”, apo “vesi i të shkruarit”, ose “mania e sëmundjes” së kryerjes së (sh)krimit, e thënë kjo me pak triller-humoristik natyrisht. Njësoj si thënia se “krimineli e ka në gjak krimin” edhe “shkrimtari e ka në gjak shkrimin”. Të gjitha këto do të përbënin një karvan pilgrim-pikëpyetjesh duke u ngjitur në shpatin (pjerrësinë) e egzistencës së krijuesit me : Si (?), Ku (?), Qysh (?), Kur (?), shkruajmë ?! Madje edhe Përse (?) shkruajmë ?! 


Nga përvoja personale nuk kam mbëritur ende tek Përse-ja. Por duke parë dhe vrojtuar shpesh veprimet e mia kam kuptuar domethënien e pikpyetjeve të tjera përgjatë të përpjetës së foljes shkruaj, që në rastin tonë figurativ korespondon edhe me një kacavarje imagjinare. Ndërsa rrezet e para të diellit fillojnë dhe prekin sipërfaqen e “tokës së premtuar” sëbashku me to fillon edhe mëngjesi im atje ku merr zanafillën e vet rrëfenja. Me sy të buhavitur dhe veprime të ngadalta, ndër të parat gjëra që kërkoj është kutia e kafesë. E ndërsa shpëlaj në dush “pluhurin” e zbardhur të rrugëtimeve ëndërrore të një nate të mëparshme, ja ku është gati edhe kafeja të cilën për të gjitha këto vite e përgatis vet. 


Aroma e kafesë mbështjellë atmosferën e përgatitjes së procesit të krijimit. Sikur dikush tjetër të ma përgatiste këtë kafe me më shumë ose me pakë sheqer, apo më të fortë a më të lehtë ‘me kafeinë’, do të ma ç’ekuilibronte krejt shijen e gjuhës. Dhe prej aty në mënyrën më të pashpjegueshme e krejt paranojake drejtpeshimi i mëngjesit tim do të ishte i humbur për më tej. Ndërsa drejtpeshimi është i domosdoshëm për të mbëritur gjer tek tastjera dhe rihapur memorjen e kompjuterit. 


Gjithmonë zilja e telefonit, hyrja në internet apo ‘hallakatja’ nëpër e-mail më ka dëmtuar. Ndaj i vetëm, në qetësinë e dhomës time (kryesisht mëngjeseve), nën aromën dhe shijen e kafesë, larg çdo kontakti dytësor, krijoj. 


Ndonjëherë kur mendimi ngec, në ndihmë më vjen ndonjë cigare që luan rolin zbërthyes alkimik në epruvetën e mendimit, por që shpesh kur puna më ecën është e panevojshme. E gjitha kjo në kohëzgjatje pothuajse dy orëshe për pesë ditë të javës. Më tej më duhet të rend përjashta në “xhunglën” figurative të “tokës së premtuar” për të siguruar jetesën dhe mbështetur familjen, me biznese që nuk kanë asnjë lidhje farefisnore me letërsinë.


Diku është thënë se “ekziston një krizë e përbotshme në letërsi”. Unë këtë e kuptoj me faktin se materializmi industrialist dhe globalizmi vazhdon të bëhet më i sofistikuar çdo ditë dhe kufizon përherë e më tepër kontaktet e shpirtit njerëzor me Un-in modern. Si rjedhoj kemi një krizë të përbotshme jo vetëm në arte dhe letërsi por gjithkund. 


Për të mbushur ciklin e plotë të vetvetes, mbrëmja është ajo që përmbush pjesën tjetër të info-kulturës. Materiale letrare në internet, përkthime, posta elektronike me miq e kolegë, ose gjithmonë duke lexuar libra i shtrirë. Fund-java përkon me përmbyllje dhe redaktime më të zgjatura pa nxitim të asaj që kam filluar të shkruaj gjatë ditëve të mëparshme natyrisht duke mos haruar edhe obligimet familiare dhe shoqërore. Më ngjall shumë kënaqësi rikthimi në materiale të shkruara kohë më parë.


Një skulptor dhe ish pedagog i arteve të bukura, pijetar i njohur, më pat thënë një herë në telefon nga Tirana : “Flurka me drink-un si je në Amerikë ? Të bën mirë për krijimtari. Mos e lërë pas dore” ... Me zor e mbajta të qeshurën . 

“Me raste profesor, kur jam në formë. Kur kam kohë në netët me hënë” ia ktheva buzagas, duke e gënjyer. Sepse nuk jam pijetar. Pij veçse kur jam bosh , kur nuk shkruaj dhe s’kam asgjë për të thënë. Dhe shkruaj e lexoj gjithmonë për të qenë në formë dhe kam kaq shumë gjëra për të kuptuar. Ky fakt dëshmon edhe një herë që jemi këta që jemi dhe nuk ndryshojmë. Përpjekja për të dalë nga vetja është totalisht kaotike. Kjo ndoshta është edhe Përse-ja e faktit Përse (?), shkruajmë ?!  Sikurse, tek shëmbulli i Jean-Paul Sartre, mundet të jetë krejt e kundërta.
Filluan ndërhyrjet
Jemi në fund të vitit shkollor. Nxënësit, natyrisht bëjnë më shumë përpjekje për të mësuar,duke synuar të përmirëojnë notat apo për të kaluar. Deri këtu nuk ka asgjë për t’ushqetësuar sepse, edhe ndonjë mangësi e lënë gjatë vitit , synon të plotësohet. Në fund të fundit, i gjithë viti shkollor përbëhet nga çdo orë e ditë mësiomore. Nxënësi edhe ditën e fundit të mësojë diçka më tepër nuk ka humbje. Por objekti i këtij shkrimi nk janë këto probleme. Tjetërkund qëndron shqetësimi .
Prindërit janë bërë të dashur me mësuesit

Kaluan tetë muaj shkollë. Çdo muaj bëhen takime me prindër dhe mësues.  Synimi i takimeve të tilla është ballafaqimi i ecurisë së nxënësve dhe konsulta për koordinimin e punës së përbashkët prind-mësues për përparimin e secilit nxënës.


Po ç’vihet re? 

Shumica e prindëve, gjatë tetë mujave, nuk intereohen sa duhet për mbarëvajtjen e fëmijëve të tyre në shkollë. Ata vijnë rrallë ose nuk vijnë fare në takimet e përmuajshme (gjë që e kanë për detyrë) kështu që nuk kanë informacionin e duhur për bijtë e tyre. Jo të gjithë fëmijët tregojnë gjithçka për veten dhe mbarëvajtjen në mësime. Madje ka fëmijë ose më saktë nxënës që nuk vijnë farë me ditë të tëra në mësime dhe prindi nuk di gjë. Mësuesi kujdestar informon, por ky informim bëhet po nëpërmjet nxënësit dhe rezultati mund të ngelet zero. Shpesh, këta nxënës se nga venë e gjejnë ca fletë recetash me firmë e vulë dhe të vijnë në klasë me raport mjekësor. Pasoja? Dobësi në mësime dhe rënie të nivelit të të gjithë klasës. Eshtë interesante se në shkollë çdo muaj në takimet me mësuesit vijnë vetëm prindët e atyre nxënësve që janë për-gjithësisht mirë me mësime, të atyre që vijojnë rregullisht. Ndërsa prindët e nxënësve të dobët janë shumë pak të interesuar. 


Por më shqetësuesja është se pikërisht këta prindë që nuk interesohen për tetë muaj rradhë, muajin e nëntë, çuditërisht , vijnë pothuaj çdo dy a tre ditë. Korridoret e shkollave mbushen me këta lloj prindësh (që mund të jenë njerëz të nderuar në jetën e tyre privte) që kërkojn të takojnë me kohë e pa kohë mësuesit e lndëve të ndryshme.


Çuditërisht janë shumë të ‘’dashur’’, buzëqeshin, të përqafojnë sikur janë malluar për mësuesin që deri në fund të prillit nuk e kanë njohur fare dhe nuk i kanë ditur as emrin apo lëndën që jep. Me këto takime pengojnë punën dhe bezdisin mëuesin që për tetë muaj është lodhur si me fëmijën e këtyre prindëve ashtu edhe me të atyre që janë interesuar rregullisht.


Kërkesa eshtë e njëjtë: “Çdo bëhet me djalin(vajzën) tim? A do ma kalosh?”

Dhe derdhen një lumë me justifikime që nga gjoja nuk kanë pasur kohë për t’u interesuar më parë se knë qenë të sëmurë, se kanë pasur njëmijë e një halle familjare e tje, etje.   Vihet pyetja: Po tani si po e gjeni kohën të vini të nderuar prindër? Apo tani është fundi i vitit dhe fëmija yt rrezikon të ngelet në klasë. Po mirë, mësuesi ç’duhet të bëjë në këto dhjetë a pesëmbëdhjetë ditë? Si do e kalojë fëmijën tënd që nuk ka qenë i rregullt në frekuentim apo në përgatitje? 

Kujt i shërben pesa fiktive?

Mësuesi i mirë vihet në vështirësi të mëdha përpara këtyre lloj presioneve të ‘’buta’’,përpara lutjeve dhe këtij qëndrimi qaravitës. Akoma më shumë vihet në vështirësi me normat e tij  morale. Kërkesa e tij e vazhdueshme ka qënë  që nxënësi të vijë rregullisht në mësim, të mësojë çdo mësim, të përpiqet për të fituar maksimalisht nga çdo orë mësimi e çdo temë, sepse secila temë, orë apo lëndë ka një vijimësi të pashkëputur. Atëherë, një notë e mirë në fund të vitit apo disa nota, a janë përfaqsuese të asaj që duhej të përvetsonte nxënësi për tërë vitin?


A i shërben kjo notë kaluese sa për të hedhur lumin fëmijës tënd për të ardhmen e tij? Apo ta hedhë  këtë radhë dhe mot shohim e bëjmë?  A është zgjidhja një notë fiktive për perspektivën e fëmijës tënd i nderuar prind? Apo nesër do përdoret metoda e lekut nën dorë dhe fëmija që nuk di as të lexojë mirë kur mbaron gjimnazin, shkon në universitet dhe po me lekë merr një diplomë që mund të jetë me pasoja të pariparueshme për tërë shoqërinë dhe të ardhmen e vendit apo qoftë edhe të vetë fëmijës. Përse u dashka  të bëhet një tolerim i tillë lidhur me notën e kujtdo nxënësi? Në fund të fudit, nxënësi dhe prindi shpërblehen për atë që bëjnë gjatë vitit. Mësuesi shpër-blehet jo për atë që bën, në se merr në konsideratë dhe thyhet përpara këtyre lloj  ndërhyrjeve. Puna e tij nuk mund të jetë me fushata. 


Ndërsa ndërhyrja jote i nderuar prind kërkon fushatë. Të mësojë fëmija yt vetëm një muaj dhe të përfitojë vlerësim për një vit. Kështu edhe programet do ishin ndërtuar vetëm për fëmijën tuaj, njëmujore.  Akoma më e keqe bëhet  situata kur  ‘’miq’’ dhe “shokë” të grisin xhaketën,  nuk të lenë të qetë të pish një kafe në mjedise publike, duke të kërkuar atë që x apo y prind  nuk e arrin dot vetë tek mësuesi. 


Shprehja më tipike në këto raste është: ‘’Futi një pesë se nuk do bëhet shkencëtar!’’. Mirëpo kjo shprehje nuk është vetëm për një lëndë e vetëm për një mësues. Se të ishte kështu, nxënësi x të kish dobësi në një lëndë dhe prirje në një tjetër, pesa fiktive mbase nuk do ishte me pasoja kushedi. Po pesa kërkohet tek dhjetë mësues e për dhjetë lëndë. E atëherë, ajo pesë të dashur ndërhyrës e të nderuar prindër,  bëhet  kockë e pakapërcyeshme për të gjithë shoqërinë.


Nga ana tjetër, përse të mos i shtojmë një notë edhe atij që merr gjashtë apo atij të nëntës? Nuk bëhet hataja, një notë më shumë është. Dhe orteku i fiktivitetit, nesër mund të marrë me vete të gjithë sistemin arsimor dhe ne në vend që të kërkojmë Evropën, duhet të vemi në mesjetë.

A ka zgjidhje?

Sigurisht ka!


Presionet e mëdha të fundvitit, qoftë për një pesë, qoftë për një rritje artificiale note me qëllim rritjen e mesatares së të katër viteve, mund të frenohen nga vetë mësuesit e lëndëve. Por mud të ndihmohen edhe nga drejtoria e shkollës që të mos lejoi futjen e këtyre lloj prindësh me kohë e pakohë në shkollë. Mund të kërkohet ndihmë edhe nga bordi i shkollës apo nga qeveria e nxënësve e cila mund të bëjë shumë. Nxënësit tanë (në veçanti ata që mësojnë dhe janë kërkues ndaj vetes) kanë kurajo që t’i thonë hapur gjërat dhe të përballen me çdo realitet. Fundja, cilado ndërhyrje për fiktivitet është në dëm të atyre që me të vërtetë mësojnë dhe duan  perspektivën; duan të përgatisin të ardhmen e vet.  Ata duhet të jenë ndihmësit e mësuesvë nën presion, komuniteti i prindëve i klasave apo i shkollës. Më tej akoma; vet këta prindër duhet të bëhen të vetëdijshëm se me ndërhyrjet e tyre, jo vetëm nuk i ndihmojnë fëmijtë e tyre, por përkundrazi u prishin të ardhmen, u pengojnë prirjet, i mësojnë dembela dhe u tregojnë rrugë tepër negative për jetën.

Fejzi Murati
Çeta e Shpiragut me komandant  Sadik Mbolanin pas  63 vjetësh 
Sadik Mbolani ishte një burrë trim, atdhetar dhe me zë në nahijen e Shpiragut dhe përtej saj. Ai qe në ballë të luftës për liri dhe për drejtësi. Mori pjesë në Luftën për Pavarësi në vitet 1911-1912, më pas në Luftën e Vlorës më 1920, më 1924, më 1935 dhe 1939 e më pas në vitet e pushtimit  fashist.


Së bashku me Ali Shehun dhe burra të tjerë krijon çetën e parë të luftëtarëve të njohur si Çeta e Shpiragut, më 15 prill 1943. Nën drejtimin e tij kjo çetë kreu disa aksione luftarake kundër fashistëve. Përmendim, atë të prerjes së ujit të Mbreshtanit, me të cilin furnizoheshin forcat e garnizonit të fashist të vendosura në Kazermat e Uznovës. Ky aksion e alarmoi komandën e garnizonit. Për zgjidhjen e këtij peoblemi, ajo dërgon një komision nga Berati, bashkë me disa burra me emër, për t’u lëshuar sërish uji. Përgjigjja e komandant Sadikut qe e prerë: “Ujin ia kemi prerë ushtrisë fashiste italiane dhe jo popullit.” Por aksioni më i rëndësishëm i kësaj çete që bëri jehonë mbetet ai që njihet si Beteja e Palikështit.


Forcat e garnizonit fashist që ndodheshin në Berat, të tërbuara nga goditjet e Çetës së Shpiragut, ndërmorën një operacion për ndëshkimin e zonës  dhe shkatërrimin e çetës së kësaj krahine. Ky operacion filloi më 29 qershor të vitit 1943.


 Komandant Sadiku me Ali Shehun dhe me shtabin e çetës bënë organizimin e forcave për mbrojtjes së krahinës. Komandant Sadiku e vendosi çetën në vijën Goricë – Drobonik – Palikësht dhe në shpinë të armikut. Çeta i lejoi forcat fashiste sa u futën në thellësi të luginës së Velabishtit dhe të Gjerovenit, pastaj u dha goditjen. Forcat fashiste të gjendura midis dy zjarreve i kapi paniku, lanë shumë të vrarë dhe të çoroditura u kthyen mbrapsht së bashku me kuajt e kavalerisë pa kalorësit,  që morën rrugën përmes Beratit në drejtim të Uznovës.


Qytetarët e Beratit, që e panë me sy shpartallimin e forcave italiane, midis tyre thoshin: “Ç’ua bëri mirë çeta e Sadik Mbolanit, ua theu turinjtë fashistëve!”


Çeta e Shpiragut, e komanduar nga Sadik Mbolani, e mbështetur edhe nga popullsia e krahinës, korri një fitore të madhe në këtë betejë.


Po ç’ndodhi me Sadik Mbolanin më pas?

Mund të ketë qenë mezi i korrikut të vitit 1943. Një partizan, nuk dihet me urdhër të kujt, vret nipin e Sadik Mbolanit, Lalush Nallbanin, banues në lagjen Vakëf. Sadiku, me të marrë vesh vrasjen e të nipit, u hidhërua dhe u zemërua shumë, sepse kishte me vete një të drejtë të madhe. Për këtë vrasje pas shpine, pa të drejtë, ai bëri ankesën e tij pranë shtabit të qarkut të Beratit, i cili ishte i stehuar në ilegalitet në Roshnik në shtëpinë e Beqir Mimanit. Sadiku, i shoqëruar nga katër luftëtarë të armatosur kalon me kuaj dhe ndalon para shtëpisë së Beqirit. Me t’u takuar me Beqirin, i kërkoi të takohej me Mestan Ujanikun, Gjin Markun, Kahreman Yllin, duke i vënë si kusht që të futej brenda i armatosur.

Beqiri, mbasi bisedoi me rojen e brendshme Figan Ylli, mori përgjigje që Sadiku mund të futej në dhomë së bashku me ata që e shoqëronin, por i çarmatosur.

 
Këtë kusht Sadiku nuk e panoi. Atëherë, pasi u morën masa sigurie, udhëheqësit e shtabit të qarkut e lejuan Sadikun të hynte me gjithë armët.


Sipas tregimit të Beqir Mimanit, dëshmitar i ngjarjes, Sadiku u kërkoi njerëzve të shtabit llogari për vrasjen e nipit.


I revoltuar ai u thotë:



“Një partizani juaj më ka vrarë nipin. Pse për të vrarë njerëzit e mi e kam hedhur pushkën krahut? Më gjeni vrasësin!”


Shokët e shtabit u munduan ta mbulonin krimin, por nuk e bindën dot Sadikun.


I revoltuar, Sadiku, në orët e vona të asaj mbrëjeje, u largua në drejtim të Mbolanit i pasqaruar për vrasjen e të nipit. Pikërisht për këtë shkak ai shpërndau çetën, u tërhoq nga lufta dhe qëndroi në shtëp. Pas çlirimit e pësoi ai dhe gjithë të afërmit e tij. Nipi që u vra pabesisht, u ciësua spiun.


Kështu qe thënë ta pësonte Sadik Mbolani, ky burrë i ndier, atdhetar dhe luftëtar trim, por nuk qe i vetmi. Pas e ndoqën edhe shumë të tjerë. Meritat e tij dhe të çetës që ai drejtoi, sot i mbajnë të tjerët.

Fetah Mimani 

Edjola Ruçi, fiton konkursin e Kolegjeve të Botës
Pas konkurimit Edjola Ruçi futet në pesëshen fituese. Konkuruan afro 90 nxënës nga shkollat e mesme të përgjithshme të të gjithë vendit. Nxënësja nga Kuçova u rendit në kreun e pesëshes më të mirë në Shqipëri.
Nxenesja Edjola Yzedin Ruçi ndjek studimet ne Shkollen e Mesme te Pergjithshme Kuçove ne klasen e dyte.


Gjate dy viteve te shkollimit ajo ka arritur rezultate shume te mira ne mesime duke marre vleresime maksimale ne te gjitha lendet.


Karakterizohet nga vullneti e kembengulja ne pune, cilesi te cilat e kane ndihmuar te pervetesoje maksimalisht programin mesimor te shkencave natyrore e shoqerore.


Nxenesja Edjola Ruçi nuk mjaftohet vetem me pervetesimin e programit shkollore, por punon sistematikisht per te persosur formimin e saj shoqeror, kulturor, letrar, artistik.Kete e realizon duke studiuar literature te ndryshme jashteshkollore.

Eshte aktive gjate zhvillimit te oreve te mesimit dhe merr pjese ne diskutimet problemore per te zgjidhur probleme te caktuara te klases, shkolles e shoqerise.

Eshte vajze e integrueshme ne shoqeri dhe shfaq cilesi te shkelqyera organizative te punes ne grup. Aktivizohet ne aktivitete te ndryshme jashteshkollore duke dhene kontributin e saj ne zgjidhjen e shume problemeve qe dalin perpara shkolles e shoqerise se sotme shqiptare.

Keto mendime i ka shprehur ne ese te ndryshme, disa prej te cilave jane vleresuar nder me te mirat ne tablone e punimeve me te realizuara artistikisht e estetikisht te shkolles.


Eshte vajze e çilter dhe e sinqerte, krijon marredhenia te mira me shoket e shoqet.


Respekton e pret me miresjellje te gjitha keshillat e mesuesve.

Lajmetari
Curriculum Vitae
Emër: Edjola

Mbiemër: Ruçi

Data, vendi i lindjes: 8 shtator 1990, Berat

Edukimi
1997-2004: Kam ndjekur shkollën 8-vjeçare “Gaqi Karakashi”, të cilën e kam mbaruar me rezultate maksimale.

2004-2006: Nga viti 2004 deri tani jam nxënëse në vitin e II në shkollën e mesme të përgjithshme. Flas rrjedhshëm anglisht dhe  italisht

Kualifikime dhe arritje: Qershor: 2005: 1.Kam dhënë provimin (FCE) të organizuar nga Universitety of Cambridge në Tiranë. Diplomën e kam marrë me “A”. 2. Diplomë tjetër në Anglisht kam marrë edhe tek Language Scools in Albania U.K. Group Support në nivelin e avancuar, me fletë lavdërimi. Jam fituese e disa olimpiadave ku më e rëndësishme është ajo në lëndët shkenore gjatë vitit 2004 në rreth.

Prill 2004: Jam pranuar nga kolegjet turke Gulistan “Mehmet Akif” me bursë të pjesshme (50%) por nuk e kam pranuar ofertën.

2004: Prej mëse dy vjetësh jam anëtare e organizatës së bamirësisë “Kryqi i Kuq” duke ndihmuar  vazhdimisht në arritjen e objektvave të saj.

2004: Bëj pjesë në klubin e debatit të shkollës sime duke u angazhuar në debate të shumta të organizuara nga ky klub.

Interesa
Jam e apasionuar pas letërsisë dhe pikturës.
Njerëz fisnikë

“Dikur, .. . ditën me diell, me një qiri në dorë, bridhte i shkreti Diogjen, për të takuar një njeri”. Po njerëz bota ka.


-Shiu vazhdonte të binte, si orë më parë i dendur dhe i furishëm, gjarpërinjtë e vetëtimave  kafshonin pa rreshtur perden e errët të natës, -foli i porsaardhuri.


-Kisha udhëtuar gati 15 orë në këmbë, -tha ai.


Forcat thuajse më kishin lënë, këmbët miket më të forta dhe besnike, s’po më  bindeshin. Për herë të parë hasa në arrogancën e tyre. Kisha arritur në kthesën e  fundit të rrugës që përshkon kodrat që ndajnë Gramshin me Cërrikun.


Mbi faqen e zhveshur të kodrës feksën dritat e prozhektorëve të një makine.


Më pas u  ndie utërima e motorit.


Ajo u afrua pranë meje. I ngrita dorën, qëndroi në vend.


-Për ku shkon, -foli një oficer që qe ulur në sediljen e parë pranë shoferit.


-Për në Cërrik, -i thashë, -por s’mundem, jam më shumë se i lodhur, ndaj po qe se kini ndonjë vend më merrni për në Gramsh. E kam me urgjencë, shkoj me provime, nesër do të jap provimin e fundit në Tiranë, por e shoh që e paskam të pamundur. Cërriku s’është larg që këtu, ti ke bërë më shumë se 3/4 e rrugës. Dhe një orë,  ose një e gjysmë ti je në Cërrik, -tha  oficeri. Unë të çoja vetë, por dhe kështu jam i vonuar se më presin në Gramsh.


Fjalët e tij më dhanë zemër dhe sikur ma lehtësuan lodhjen. Në fakt unë s’kisha bërë më shumë se 1/4 e rrugës. U ndamë duke i uruar natën e mirë njëri-tjetrit. Papritmas, para meje u  gjend një udhëtar nga fshatrat e Gramshit. Si u përshëndetëm, i panjohuri më pyeti: 


-Për ku shkoni? 


-Për në Cërrik, -iu përgjigja.


-Je shumë vonë, -tha ai. -Cërriku, kështu si ecën ti do më  shumë se 4 orë. Ti s’gjen asgjë hapur. -Po deshe, vazhdoi ai, -kthehu sot tek unë e nesër nisu për në Cërrik.


-E kini shumë larg rrugës shtëpinë? -e pyeta mikun. 


-E kam buzë rrugës, bile, nesër në orën 6.30 një makinë e punëtorëve niset për në Cërrik dhe në orën 7 je atje, zë edhe trenin.


-Të faleminderit, i thashë, -por vetëm të lutem, nesër të  më zgjosh shpejt që të kap atë makinë që po më tregoni, se unë jam lodhur, jam bërë plakë. -I panjohuri tundi kokën në shenjë sigurie.


Si ecëm 20’-30’ në drejtim të Gramshit, ai më tha: 


-Unë ashtu e kam punën. 


S’i ktheva përgjigje. Kur ai e përsëriti përsëri, i thashë: 

More, për çfarë pune po më flet?


-Po unë s’të marr dot në shtëpi.


-Si?!  Mos m’u zemëro, por s’të marr dot.


-Po pse ore, i uruar unë s’kërkova të vija tek ti, ti më thirre si mik. S’kisha ç’të bëja, u ktheva për në Cërrik. 


-Po mos harro, more mik, se ma ke bërë borxh. 


Tjetri s’foli fare dhe çdo të thoshte? Ai si duket, në atë gjendje që më pa, më mori për njeri të dyshimtë.  Se ata të nëmur atë kohe ndiqeshin si lëkura e kunadhes.


S’kisha bërë as 10’ rrugë, kur nga Gramshi për në Cërrik, ecte një makinë me shpejtësi marramendëse. Ndali bri meje, si ta  kishte gozhduar diçka e fuqishme.


-Hip, -më tha. -Si e falenderova për mirësjselljen, ai më pyeti:


-Ju pogradecar jeni?


-Po, -iu përgjigja. 


-Jeni mësues në Skrapar, apo jo? 


-Po, po, -i thashë sërish prerazi dhe pak me habi.


-Shkoni për provime në Tiranë, apo jo?


-Të lutem më thuaj kush je dhe nga i di  tërë këto hollësi për mua, se unë s’ju njoh fare.


-Edhe unë s’ju njoh, por një oficer që kini takuar rrugës, më tregoi gjithçka. Ai më ka nisur nga Gramshi, thuajse enkas për ju, se ju pa që ishit tepër i lodhur dhe sipas tij, s’arrije brenda kësaj nate të vije në Cërrik.


U çlirova nga ky ankth i mistershëm dhe si arritëm në qytet, ashtu si isha, e ftova të pinim  nga një birrë.


- Me gjithë qejf, por do të shkoj të marr një mjek dhe do të kthehem në Gramsh.


***


U futa në lokal. Ora kishte kaluar nga 10-ta. Orkestra dhe  punonjësit e lokalit po largoheshin. U ula në  tavolinën e fundit dhe thirra kamarierin. 


-Më falni, por s’mund t’ju shërbejmë se po e mbyllim.


-E shoh, por ju lutem, më sillni diçka për të ngrënë, se  kam 17-18 orë pa futur gjë në gojë. 


Kamarieri, një mesoburrë, m’u afrua me ndrojtje dhe më pyeti: Cili je dhe nga vjen?


-Më sill për të ngrënë dhe pastaj të tregoj.


-Kam vetëm pulë me sallatë. -Sapo kishin dalë domatet. -Sillmë edhe dy birra. 


Porosia u krye shpejt. Kamarieri kureshtar, u ul pranë meje dhe priste t’i flisja. 


-Jam mësues, or i uruar, vij nga Skrapari, shkoj për provime  në Tiranë. 


-Po fol, or xhan, se ne të gjithë si të pamë kështu të lodhur, me veshje të përbaltur të muarëm për diversant. Tani po deshe hajde nga shtëpia ime.


-Jo dua të shkoj  në hotel se si më kanë thënë është afër stacionit.


Rrugës pyeta  një kalimtar: 


- Dini të më tregoni ku është hoteli? Ai m’u përgjigj: 


-Ja tek ato dy shtyllat, dhe zgjati dorën drejt tyre, -po qe se s’ka vende, hajde këtu te ky pallati, pyet  për mua. 


-Si quheni ju?


-Gjon. Mbiemrin, s’ka nevojë.


Dhe vërtet s’kishte nevojë. Atë e njihnin të gjithë, ish banori më i lashtë i pallatit të beqarëve.


Vajta dhe u rehatova në hotel.


-Po ai xhaxhi Gjoni ç’u bë? -Më pyeti mbesa që po dëgjonte me vëmendje tregimin e mikut.


-Tani duhet të shkosh të flesh se u bë vonë. Herën tjetër do të  tregoj  xhaxhi për njerëz të tjerë fisnikë, si  xhaxhi oficeri dhe xhaxhi Gjoni.


Njerëz të mirë ka pasur, ka dhe do të ketë kudo. Lum ai që i takon e jeton midis tyre.
Prag botërori
Edhe 11 ditë na ndajnë nga finalet e botërorit “Gjermania 2006”. Do të jenë 32 ekipe që do të synojnë trofeun më të rëndësishëm siç është Kupa e Botës. Janë aty ekipe të mëdha e të vogla, por janë edhe dymbëdhjetë ekipe të rinj nga edicioni i kaluar në “Kore e Japoni 2002”.
Faza eliminatore

194 shtete morën pjesë në fazën eliminatore, u zhvilluan 847 ndeshje dhe u shënuan plot 2464 gola. 13-0 ishte rezultati më i thellë në fazën eliminatore i arritur në ndeshjen Besmude-Montserrat.


Dështimet

Eliminatorët patën suprizat e tyre në  anën e dështimeve.


S’ do të jetë Turqia e treta e botës edicionin e kaluar, s’është as Uruguaj as më pak as më shumë dy herë kampion i botës. Kampionia e Evropës Greqia tregoi se s’është ekip për trofe, kur dorëzohet përpara Shqipërisë po me njëjtit lojtarë që fituan Evropianin.


Por dështimet më të mëdha i pati kontinenti afrikan me plot pesë ekipe të dështuara. Kameruni me pesë herë finaliste, Maroku me katër herë finaliste, Nigeria në tre herë finaliste, Afrika e Jugut dy herë finaliste dhe supriza e botërorit të kaluar Senegali që arriti deri në 8 më të mirat e finaleve.


Debutuesit

Në Kore-Japoni ishin katër debutues, në Gjermania 2006 do të jenë plot gjashtë debutues të rinj. Do të jenë katër debutues nga Afrika: Togo, Ganë, Angolë, Bregu i Fildishtë, do të jetë Ukraina e Shevshenkos, e cila u klasifikua e para nga Evropa për finalet. Është dhe Trinidat-Tabako i kualifikuari i fundit. Kush nga këta debutues do të bëjë surprizë këtë kampionat?


Rikthime

Riktheht pas 32 vjetësh  mungesë Australia, që eliminoi as më pak  e as më shumë dy herë kampionen e Botës Uruguajn. Kthehet Çekia kësaj radhe jo si Çekosllovaki në pjesëmarrjen  e nëntë. Kthehet dhe Jugosllavia  në pjesëmarrjen e dhjetë, por tani si Serbi-Mali i Zi. Tani është edhe Holanda dye herë nënkampione e botës pas pushimit që bëri në 2002.


“Të vegjlit”

“Të vegjël” nuk janë, gjersa janë midis më të mirëve të botës. Por në edicionet botërore kanë bërë ndeshje të bukura dhe me plot  surpriza. Janë aty Koreja e Jugut e Japonia, Zvicra  e Paraguaji. Kosta-Rika e Irani, Arabia Saudite e Tunizia ose Ekuadori, janë plot nëntë ekipe që do të rivalizojnë të  “mëdhenjtë”.


Të tjerët

Në këtë grup kemi futur ekipe që kanë arritur deri në katër më të mirat e botës. Është Meksika e vetmja skuadër që është renditur  e gjashta por me dy botërore të organizuar, jemi të mendimit ta fusin midis më të mirëve. Janë aty plot katër ekipe të renditur në vendin e tretë në botë SHBA, Portugali, Poloni e Kroaci.


Është edhe Spanja e katërta e botës më 1950. Aty është edhe Suedia nënkampione e botës më 1958.


Kampionët

Eh! Këtu ndryshon puna. Janë plot gjashtë ekipe që kanë fituar dhe pretendojnë sërish trofeun e rëndësishëm të botës. Është Brazili 5 herë kampione bote. Janë aty Italia e Gjermania nga tre herë secila, është Argjentina dy herë kampione, janë Anglia e Franca nga një herë kampionë.


Numrin e ardhshëm 32 ekipet pjesëmarrës në statistika.

Vangjel Buda
Tifozëria e shoferave

Tifozët janë të çdo moshe e profesioni, nga qyteti e fshati. Flitet se për nga profesioni, shoferët kanë tifozëri të zjarrtë. Këtë e kam vërejtur edhe unë për më shumë se një gjysmëshekulli, ku në atmosferën  e tifozërisë kam parë disa shoferë. Kjo ka ardhur jo vetëm për natyrën e tyre aktive, por edhe sepse  falë profesionit, kam patur mudnësi që me automjetet që  punonin, të ndiqnin ekipin e “Tomorit” kur luante  jashtë Beratit. Pra, ata kanë qenë më afër e në vazhdimësi me ekipin.

Nuk dua darkë jo! Më jep një helm më mirë!
Janë fjalë të Xhevos që i mërzitur nga humbja e “Tomorit”, i thoshte Soses, bashkëshortes kur e ftonte të darkonte. I kyçej goja, as fliste as këndonte mbas humbjes, tregon i biri, Ladi.


Pepja, siç e thërisnin zakonisht, ishte një ndër shoferët e parë të karburantit në Urën Vajgurore. Me autobusin bënte  rrugë të gjata duke planifikuar edhe në ato vende ku luante “Tomori”. Drejtuesit të punës nuk e pengonin, përkundrazi e ndihmonin, sepse Pepen e kishin shofer të dalluar dhe e  njihnin si tifoz që nuk rrinte dot pa e ndjekur “Tomorin” kudo që të luante.


E shikoja shpesh Pepen në stadium edhe në ditë të ftohta ku ndiqte jo vetëm ekipin e të rriturve, por edhe te të rinjtë, fëmijët. Kisha biseduar disa herë me atë dhe më tregonte  për disa talente që do të  bëhen futbollistë. Këta ai i njihte më mirë se unë. Zakonisht ditëve të enjte pas stërvitjes, qëndronte jashtë dhomave të futbollistëve për të mësuar formacionin që do të luajë të dielën “Tomori”.


Më kujtohet një ditë ku mbas pjesës së parë, hyjnë në dhomën e futbollistëve disa tifozë dhe Pepja, trajneri Sabri Behri i mërzitur edhe nga humbja në pjesën e parë, u drejtohet tifozëve: “Ju lutem, na lini të punojmë!”


Tifozat u ngritën nga vendi me ta edhe Pepja, por trajneri u dëgjua të thotë: “Ti Xhevo qëndro!”


Nuk e merrni me mend se sa kënaqësi ndjehu Xhevua. Ladi, më tregoi, Pepja na thoshte shpesh në shtëpi, mos kërkoni punë tjetër nga mua. Unë i kam dy, punën e shtetit dhe punën në sport, e në doni ta dini puna e sportit mua më lodh më shumë. E këtë Pepe sot nuk e kemi, ai na ka lënë mbresat.

Një këngë e Valbona Memës më kujton tifozërinë  tone
Kështu më tha shoferi tifoz, Kujtim Kutelli. Ju do të keni dëgjuar këtë këngë. Sa herë që e dëgjoj, pushtohem nga emocione të mëdha. Kënga më zgjon kujtimet e bukura të tifozërisë beratase, më kujton shokët e mi të ngushtë, Xhovan Garuli, Novrus Kajo, Dudë Çilingiri, Mike Buhaci,  Caci e Nasho Qytyku. Zinim vend në vatrën e tifozëve  te tribuna B nga ana e Ndërmarrjes së Ndërtimit.


Me këngë e humor shijonim ndeshjen. Ato ishin skenat më të bukura që mua më jepte futbolli. Unë s’kam për t’i harruar kurrë. Ne nuk këndonim vetëm në Berat, por edhe në stadiume të tjera ku luante “Tomori”. E gjenim shpejt njëri-tjetrin ne beratasit, e pastaj ata dinin edhe këngën. Shpesh në ato stadiume dëgjonim të na thoshnin, si lum Berati për këta tifozë të zjarrtë optimistë dhe inkurajues. E kjo, padyshim se ishte një rast i veçantë në tifozërinë shqiptare.


Zanafill  këngëve ishte kënga “Moj shami e kuqe, moj shami e verdhë”, pastaj këndohej “Jasaman Pugale”, dhe më vonë “Kiço- Lala”.


Ty Vlashi, më thotë Kujtimi, ke patur raste  që edhe në gëzimet shoqërore e familjare të dëgjoje këto këngë. Ishin bërë masive e që u kthyen në himn. E ku kishte gjë më të bukur që në ato gëzime të ndizej nëpërmjet këtyre këngëve edhe sedra sportive e qytetit tonë.


Tashti që kanë kaluar shumë vite, kam mall të shikoj ato pamje në stadiumin tonë. Ato janë harruar. Nuk di nëse do të vijë dita që ne të kemi një “Tomor” si atëherë dhe të shpërthejmë duke e ripërtërirë atë traditë të bukur. Ju premtoj, se unë dhe shokët e mi të vatrës së tifozave, do t’i rikthehemi stadiumit të braktisur që tashmë po rri me shkallë të boshatisura.


Ishalla vjen ajo ditë që të këndojmë “Moj shami e kuqe, moj shami e verdhë”, etj. etj.


Ndahet nga jeta Pandi Ndreçka

Ndahet nga jeta në moshën 67- vjeçare Pandi Ndreçka, ish mësuesi i gjuhës angleze i shkollës së mesme “Babë Dudë Karbunara” dhe ish-trajner i ekipit të pingpongut “Tomori”.


Në rolin e pedagogut ka dhënë kontribut në  rritjen cilësore të procesit mësimor dhe të aftësive e njohurive të nxënësave. Ai ka ditur të ndërtojë marrëdhënie të drejta me nxënësit e mësuesit.


Pandi vlerësohet nga opinioni sportiv si pingpongist e specialist i mirëfilltë i këtij sporti.


Pandi pati rastin të studiojë në Kinë dhe i shfrytëzoi më së miri kushtet në drejtim të plotësimit të pasionit për këtë sport, për më tepër në një vend siç ishte Kina, ku pingpongu shquhej në botë për masivitet e cilësi. Atje Pandi rriti mjeshtrinë si sportist dhe u pasurua me përvojë.


Në Berat Pandi u  angazhua si lojtar dhe si trajner në ekipin e pingpongut. U përkushtua për ta ndryshuar gjendjen, për të zhdukur prapambetjen në këtë sport ku luhej në klasa të shkollave, angarët e në debat, thjesht si sport  për t’u argëtuar. 

Dhe këtij qëllimi ia arriti duke krijuar  pingpongun bashkëkohor.


Pandi ngriti dy ekipe të fëmijëve e të meshkujve. Në kampionatin kombëtar zuri vendin e 6-të, duke u shpallur finalist dhe mori pjesë në Spartakiadën Kombëtare. E kjo  pa dyshim ishte një arritje e madhe, sepse vetëm pingpongu e peshëngritja përfaqësuan Beratin në këtë spartakiadë.


Në vitet e punës si trajner, te Pandi u vunë re ato cilësi që kishte edhe si pedagog, i thjeshtë, i dashur, korrekt, tolerant. Kjo bën që disa sportistë që u stërvitën nga Pandi bënë emër në pingpongun shqiptar, madje disa prej tyre u bënë edhe trajnerë. Vdekja e  Pandit hidhëroi edhe dashamirësit e sportit, të cilët tashmë do të ruajnë kujtimet e mbresat nga ky mësues e sportist e trajner i talentuar.

Klubi i shumësporteve “Tomori”,

Gazetarët sportivë
